
ÁGRIP 

Starf og starfsumhverfi lögreglumanna á Íslandi hefur verið mikið í sviðsljósinu undanfarin ár, 

bæði vegna löggæslustarfa þeirra við Alþingishúsið í búsáhaldabyltingunni í kjölfari hrunsins og 

vegna vaxandi og harðnandi átaka í samfélaginu. Þekkt er að starfsumhverfi hefur mikil áhrif á 

ánægju og vellíðan í starfi. Engin íslensk rannsókn hefur kannað upplifun lögreglumanna á 

starfsumhverfi sínu, en slík rannsókn getur varpað ljósi á ánægju þeirra og líðan. Vitað er að 

slæmt starfsumhverfi dregur úr skilvirkni og mætingum og hefur neikvæð áhrif á heilsu. 

Tilgangur þessarar rannsóknar var að kanna upplifun lögreglumanna á Íslandi af starfsumhverfi 

sínu, ánægju og vellíðan í vinnunni. Til að leiða rannsóknina voru settar fram tvær spurningar: 

(1) Hvernig upplifa lögreglumenn starf sitt og starfsumhverfi? (2) Hvaða umhverfisþættir ýta 

undir ánægju og vellíðan lögreglumanna í starfi og hvaða þættir draga úr? Til að svara þessum 

spurningum var notað eigindlegt rannsóknarsnið þar sem gagna var aflað með hálfbundnum 

viðtölum. Viðtalsramminn sem var notaður er hluti matstækisins Mat á starfsumhverfi (e. Work 

Environment Impact Scale (WEIS)). WEIS hefur samspil umhverfis og einstaklings í brennidepli 

og er ætlað að meta hvernig einstaklingurinn sjálfur upplifir starfsumhverfi sitt og þá um leið 

áhrif þess á ánægju og vellíðan hans í starfi. Þátttakenda var aflað með snjóboltaúrtaki, en þeir 

voru ellefu lögreglumenn á aldrinum 25-48 ára, þrjár konur og átta karlar sem höfðu a.m.k fimm 

ára starfsreynslu. Þau störfuðu við þrjú lögregluumdæmi á landinu, á jafnmörgum en misstórum 

lögreglustöðvum. Helstu niðurstöður rannsóknarinnar sýndu að í heildina upplifa lögreglumenn 

að umhverfið ýti undir ánægju og vellíðan í starfi. Helst er það frjálsræðið sem felst í starfinu og 

það frumkvæði sem starfið kallar eftir sem hafa mikil áhrif á starfsánægju og vellíðan. 

Niðurskurðurinn sem hefur verið í samfélaginu frá 2008 hefur haft alvarleg neikvæð áhrif á 

starfsumhverfi lögreglumanna, því vaktir eru undirmannaðar og dregið hefur úr aðgengi að 

búnaði. Þetta veldur óöryggi hjá sumum lögreglumönnum sérstaklega þó við tilgreindar aðstæður 

í starfinu. Einnig hefur dregið úr frumkvæðisvinnu, en sú vinna er skilgreind sem mikilvægur 

liður í lögreglustarfinu og er hluti af því að tryggja öryggi borgaranna. 

 

Lykilhugtök: Lögreglumenn á Íslandi, starfsumhverfi, starfsánægja, vellíðan. 

ABSTRACT 

The work environment of policemen in Iceland has been in the spotlight the past few years. 

Some of the attention that the police has earned is due to the work of law enforcement around the 

parliament when the economic crisis hit the nation and the effect it had in the following months 

in the year 2008. The police also attracted attention because of the growth in crime rates and 

brutality at the same time as less money was spent on the police force. Work working 

environment has an impact on employee´s well-being, thus bad working conditions can decrease 

efficiency and attendance and negatively affect health, satisfaction and well-being. No Icelandic 

study has been done to show how Icelandic police officers experience their working 

environment. The purpose of this study was to explore the experience of the Icelandic police 

officers of their work environment, satisfaction and well-being at work. Two research questions 

were posed: (1) How do policemen experience their work and work environment? (2) What 

environmental factors increase or decrease the policemen’s satisfaction and well-being at work? 

To answer these questions a qualitative approach was applied where data was collected through 

semi structured interviews guided by open ended questions from the Work Environment Impact 

Scale (WEIS). WEIS’s purpose is to assess how individuals experience their work environment 

and how it affects their satisfaction and well-being. The participants of this study were recruited 

by snowball sampling, eleven police officers, three women and eight men, in the age range of 

25-48 years old. All had worked as police officers for at least five years in diverse parts of the 

country within police stations that were different in size. The main results revealed that 

policemen mainly experience their work and work environment positively. They found their job 

valuable and important, which brought them satisfaction and well-being. The freedom they 

experienced at their work and the initiative the job requires are parts of the work environment 

that pleases them. The cutback in economy from 2008 has affected their working environment 

seriously. Too few policemen are now working at each shift and equipment is reduced. This 

causes insecurity with some policemen, especially in dangerous situations. Initiative has also 

diminished, though this is defined as an important part of their job description and is part of 

securing the citizens safety 

 

Key concepts:  Police officers, work environment, job satisfaction and well-being. 

KAFLI I 

INNGANGUR 

Hlutverk lögreglunnar á Íslandi er samkvæmt lögreglulögum nr. 90/1996 víðtækt. Það 

felur í sér samkvæmt 4. grein laganna að gæta almannaöryggis og tryggja réttaröryggi, stemma 

stigu við afbrotum og vinna að uppljóstran brota, greiða götu borgaranna, veita yfirvöldum 

aðstoð við framkvæmd starfa sinna og halda uppi almannafriði og allsherjarreglu, svo eitthvað sé 

nefnt. Þjónustuhlutverkið er veigamikið í daglegum störfum hennar, en fellur þó oft í skuggann 

af hinum erfiðari og oft neikvæðari þáttum starfsins (Lögregla nútímans, 2003). Fjármagn sem 

runnið hefur til málaflokksins hefur dregist saman um 30% frá 2008 til 2012 og mannafli 

minnkað um 15%. Á sama tíma hefur glæpum fjölgað og brotaumhverfið harðnað 

(Ríkislögreglustjórinn, 2011a). Eftir efnahagshrunið 2008 og mótmælin við Alþingishúsið, þar 

sem lögreglumenn stóðu vaktina við erfiðar aðstæður, hafa sjónir almennings beinst í meira mæli 

að störfum lögreglunnar. Lögreglumenn hafa gefið í skyn í fjölmiðlum að þeir upplifi aukið 

virðingarleysi og gróft ofbeldi í þeirra garð hafi aukist (Ríkislögreglustjórinn, 2011a; 

Mbl.is,2008, september; Mbl.is,2009, janúar; Mbl,2010, desember; Mbl.is, 2013, febrúar). Ef 

viðfangsefni verða lögreglumanninum það erfið að þau valda streitu sem varir í langan tíma getur 

það leitt til sjúklegs ástand kulnunar (Anshel, 2000). 

Rannsóknir hafa sýnt að starfsumhverfi hefur mikil áhrif á starfsánægju og vellíðan í 

starfi jafnt sem líðan í daglegu lífi (Kielhofner, 2008; Kohon og O´Connor, 2002). 

Starfsumhverfi mótast meðal annars af aðbúnaði á vinnustað, starfsanda, samskiptum milli 

samstarfsmanna og við stjórnendur, vinnutíma og þeim kröfum sem starfið gerir til líkamlegs og 

andlegs atgervis (Anshel, 2000; Johnson, 2012). 

Þótt starfshlutverkið sé eitt stærsta hlutverk fullorðinsáranna og hafi mikil áhrif á hvernig 

einstaklingurinn skilgreinir sjálfan sig, hvernig samfélagið skilgreinir hann og eigi stóran þátt í 

almennri heilsu og vellíðan (Kristjana Fenger, 2001; King og Olsen, 2009), þá hefur starf og 

starfsumhverfi lögregluþjóna á Íslandi verið lítið sem ekkert rannsakað. Þess vegna er tilgangur 

þessara rannsóknar að kanna áhrif starfsumhverfis á starfsánægju lögreglumanna á Íslandi og 

varpa ljósi á þá umhverfisþætti sem hafa áhrif á ánægju og vellíðan þeirra í starfi. Eftirfarandi 

spurningar voru settar fram til að stýra rannsókninni: 

1. Hvernig upplifa lögreglumenn starf sitt og starfsumhverfi? 

2. Hvaða umhverfisþættir ýta undir ánægju og vellíðan lögreglumanna og hvaða þættir 

draga úr? 

Verkefnið veitir hagnýtar upplýsingar um upplifun lögreglumanna af starfsumhverfi sínu, 

hvað það er sem ýtir undir starfsánægju og vellíðan og hvað dregur úr henni. Niðurstöður 

rannsóknarinnar mætti nota til að vekja athygli á málefninu og nýta í baráttu til hagsbóta fyrir 

lögreglumenn. 

Hugmyndafræðin sem notuð er til að leiða rannsóknina er Líkanið um iðju mannsins (e. 

Model of Human Occupation, MOHO). Það útskýrir hvernig vilji einstaklingsins (trú hans á 

áhrifamáttur sinn áhugi og gildi), vanamynstur (hlutverk hans og venjur), framkvæmdageta 

(líkamsbygging, líkamsstarfsemi og upplifun af henni) og umhverfi hefur áhrif á iðju hans. Í 

verkefninu verður lýsing lögreglu á starfsumhverfi sínu og túlkun hennar á áhrifum þess á 

starfið, ánægju og líðan í því skoðað í ljósi líkansins (Kielhofner, 2008). 

Í rannsókninni beinist athygli aðallega að starfsumhverfi lögreglumannsins sem 

samkvæmt MOHO felur í sér þau viðfangsefni sem honum er ætlað að sinna, félagahópinn þ.e. 

því fólki sem hann starfar með, rýmið sem hann starfar í og hlutina sem hann notar til vinnu. Enn 

fremur telur MOHO að hugtakið umhverfi nái yfir stjórnarfar, efnahag og menningu (Kielhofner, 

2008; Moore-Corner, Kielhofner og Olson, 1997/2012). Samkvæmt MOHO hefur starfsumhverfi 

lögreglumanna mikil áhrif á iðju þeirra þ.e. tækifæri þeirra til athafna, þátttöku og framkvæmd í 

ólíkum verkum eða iðju og einnig sú krafa sem gerð er um ákveðna frammistöðu (Moore-

Corner, Kielhofner og Olson, 1997/2012). 

Sá viðtalsrammi sem notaður er til að safna gögnum um upplifun lögreglumanna af 

starfsumhverfi sínu og áhrifum þess á framkvæmd verka, ánægju og vellíðan, tilheyrir 

matstækinu Mat á starfsumhverfi (e. Work Environment Impact Scale, (WEIS)) (Moore-Corner, 

Kielhofner og Olson, 1997/2012). Í viðtalsrammanum eru tillögur að spurningum sem beinast að 

efni rannsóknarinnar og gefa svigrúm fyrir samtöl um efnið þannig að lögreglumenn geta leitt 

viðtalið að því sem þeim liggur á hjarta. Ekki verður matskvarði WEIS notaður í þessari 

rannsókn þar sem hún er eigindleg. WEIS hefur samspil milli umhverfis og einstaklings í 

brennidepli (Moore-Corner, Kielhofner og Olson, 1997/2012) og því ættu gögn sem safnað er 

með viðtalsramma WEIS að gefa mynd af því hvernig lögreglumönnum líður og gengur við að 

takast á við starfið. 

Mikilvægt er að hugtök séu vel skilgreind í byrjun rannsóknar svo ekki fari á milli mála 

hvað rannsakendur eiga við með þeim hugtökum sem koma fyrir. Hér fyrir neðan koma 

skilgreiningar á lykilhugtökum rannsóknarinnar: 

Starfsumhverfi er það rými sem lögreglumennirnir vinna í og allir þeir hlutir sem þeir 

nota við vinnu sína. Dagleg viðfangsefni sem lögreglumönnum er skylt að vinna að og sá 

félagslegi hópur sem lögreglumenn tilheyra og eru í samskiptum við. Menning, efnahagur og 

stjórnmál eru einnig hluti starfsumhverfis lögreglumanna (Kielhofner, 2008). 

Starfsánægja er skilgreind sem viðhorf sem byggist á skynjun starfsmanns á vinnunni og 

getur verið jákvæð eða neikvæð (Johnson, 2012). 

Vellíðan er skilgreind sem jákvæð tilfinning eftir vel heppnað verk eða iðju (Kielhofner, 

2008). 

Umhverfisþættir eru tímarammi, krafa um afköst í starfi, vinnutími og samskipti við 

yfirmenn, starfsfélaga og viðskiptavini, bæði heiðarlega borgara sem lögbrjóta, alla sem þurfa á 

þjónustu að halda eða tengjast á annan hátt starfi lögreglumanna (Moore-Corner, Kielhofner og 

Olson, 1997/2012). 

Rannsóknarskýrslan skiptist í fimm kafla. Þessi fyrsti sem hér endar var inngangur að 

verkefninu. Annar kaflinn lýtur að fræðilegri samantekt á því efni sem skrifað hefur verið um 

tengt verkefninu. Í þriðja kafla er skýrt frá aðferðafræðinni sem beitt var í rannsókninni. Fjórði 

kafli greinir frá niðurstöðum rannsóknarinnar og í fimmta kafla verða niðurstöður 

rannsóknarinnar ræddar og þær bornar saman við erlendar rannsóknir, önnur fræðaskrif og 

hugmyndafræðina að baki verkefninu.  

KAFLI II 

FRÆÐILEG SAMANTEKT 

Í þessum kafla verður fjallað um starf og starfsumhverfi lögreglumanna á Íslandi. Gerð 

verður grein fyrir helstu viðfangsefnum og þeim umhverfisþáttum sem hafa áhrif á ánægju og 

vellíðan í starfi þeirra. Kaflinn hefst á því að hugmyndafræði Líkansins um iðju mannsins er gerð 

skil, en sú hugmyndafræði stýrir verkefninu.  

Heimilda var leitað víða, m.a í gagnagrunnum Google Scholar, EbscoHost, ProQuest og í 

lögum og reglugerðum. Einnig var heimilda aflað á veraldarvefnum t.d á vef lögreglunnar og á 

vef Alþingis. Íslensk leitarorð voru m.a: starfsumhverfi, starfsánægja, lögreglumenn, kulnun og 

streita. Erlend leitarorð voru m.a: job satisfaction, work environment, job stress, policemen, 

satisfaction, guidance, supervision og professional supervision.  

 

Líkanið um iðju mannsins 

Iðjuþjálfun og rannsóknir innan iðjuþjálfunar fjalla að mestu um athafnir mannsins og 

áhrif umhverfis og einstaklings á þær (Kielhofner, 2009; Larson, Wood og Clark, 2003). Líkanið 

um iðju mannsins útskýrir þetta samspil. Það er mest notaða og rannsakaða hugmyndafræðilega 

líkanið meðal iðjuþjálfa í heiminum (Kielhofner, 2008). Líkanið var valið sem 

hugmyndafræðilegur grunnur rannsóknarinnar þar sem það fellur vel að efni hennar, starfi og 

starfsumhverfi lögreglumanna, séð með augum þeirra sjálfra og áhrifum þess á þá sem 

manneskjur. Auk þess er til matstæki sem byggir á líkaninu og heitir „Mat á starfsumhverfi“ sem 

beinir sjónum að áhrifum starfsumhverfis á ánægju og vellíðan í starfi (Moore-Corner, 

Kielhofner og Olson, 1997/2012), sem styður enn frekar við val á líkaninu. 

Mynd 1. Líkanið um iðju mannsins (MOHO). 

 

Líkanið útskýrir iðju mannsins með fjórum megin hugtökum og víxlverkun þeirra (sjá 

mynd 1). Viljinn drífur fólk til verka, vanamynstur fjallar um lífsstíl fólks, framkvæmdageta um 

þætti sem viðkomandi býr yfir og birtist í getu til hreyfinga, skipulagningar og samskipta og að 

lokum umhverfið sem ýmist ýtir undir eða dregur úr vilja, vanamynstri eða framkvæmdagetu og 

þá um leið þátttöku í lífi og starfi (Kielhofner, 2008). Hér verður fjallað um líkanið í ljósi starfs 

og starfsumhverfis lögreglumanna. 

Viljinn stýrir hugsunum, tilfinningum og gjörðum einstaklingsins. Hann nær yfir það 

hvernig áhugi lögreglumanns á því sem hann fæst við kviknar og viðhelst (áhugi), hve mikilvægt 

starfið er honum og hvað viðheldur því (gildi) og trú á að hann ráði við starfið og vel takist til 

(eigin áhrifamáttur). Þannig hefur viljinn áhrif á hvernig lögreglumanni líkar starfið, hvernig 

honum líður í því og hvort hann langar til að halda áfram í starfinu (Kielhofner o.fl., 1999). 

Vanamynstur útskýrir hvernig lögreglumenn skipuleggja vinnu sína og hvernig þeir eru vanir að 

framkvæma verkin sem tilheyra henni. Þetta vanamynstur stýrist af hlutverkinu og vana 

einstaklingsins og er oftast framkvæmt án umhugsunar í þekktu umhverfi. Starfsmaðurinn þróar 

með sér ákveðið atferlismynstur hagnýtra venja sem eykur líkur á að hann skili árangursríku 

starfi og gerir honum kleift að skilja viðbrögð sín, sýna viðeigandi hegðun og taka ákvarðanir t.d 

við aðkomu á slysstað, að slagsmálum eða mótmælum (Kielhofner, 2008; Moore-Corner, 

Kielhofner og Olson, 1997/2012; Kielhofner o.fl., 1999). 

Framkvæmdageta byggir á líkamlegu og andlegu atgervi lögreglumanna sem og þekkingu 

þeirra og reynslu. Framkvæmdageta felur í sér hlutlæga þætti eins og líkamsbyggingu og 

líkamsstarfsemi og huglæga reynslu sem hvoru tveggja liggur að baki framkvæmd. 

Grunneiningar framkvæmdar eru framkvæmdaþættir í hreyfingu, verkferli og boð- og 

samskiptum og er ákveðinnar hæfni krafist við framkvæmd allra starfa (Kielhofner, 2008; 

Moore-Corner, Kielhofner og Olson, 1997/2012; Kielhofner o.fl., 1999). Til þess að 

lögreglumenn geti hafið störf þurfa þeir að standast próf á líkamlegum og andlegum styrk ásamt 

fleiri hæfniprófum. Markmið lögreglunnar er að þeir haldi líkamlegu og andlegu þreki allan 

starfsferil sinn og því er þeim boðið að taka álagspróf árlega (Dóms- og kirkjumálaráðuneyti, 

2007). 

Áhrif umhverfis á einstakling og störf hans eru ótvíræð, ýmist léttir umhverfið undir 

framkvæmd verka eða dregur úr framkvæmd, ánægju og vellíðan (Kielhofner 2008). 

Rannsókninni er ætlað að skoða daglegt starfsumhverfi lögreglumanna út frá þeirra sjónarhorni 

og áhrif þess á líðan þeirra. Þættir í daglegu umhverfi lögreglumanns sem geta haft bein áhrif á 

hann og iðju hans er rými hvort sem það er innan dyra eða utan s.s. húsnæði, vegir, veðurfar og 

náttúra. Öll þau tæki, tól eða hlutir sem þeir nota við vinnu sína s.s. bifreiðar, tölvur, 

lögreglubúningar og kylfur hafa einnig áhrif. Að auki felast í umhverfinu þau daglegu 

viðfangsefni sem ætlast er til að lögreglumenn sinni og sá félagshópur sem lögreglumenn telja 

sig tilheyra eða eiga samskipti við s.s. samstarfsmenn, yfirmenn og viðskiptavinir (Kielhofner, 

2008; Moore-Corner, Kielhofner og Olson, 1997/2012). Jafnframt hafa aðrir umhverfisþættir 

óbein áhrif eins og menning, stjórnarfar og efnahagur (Kielhofner, 2008) (Sjá mynd 2). 

 

 

 

 

 

 

 

 

 

Mynd 2. Þættir í umhverfi sem hafa bein og óbein áhrif á iðju. 

 

Stjórnarfar hefur áhrif á lagasetningar um störf lögreglumanna og fjárveitingu ríkisins til 

lögstarfa. Þetta hefur aftur áhrif á hvað lögreglunni er ætlað að gera og það fjármagn sem veitt er 

til starfsins. Frá efnahagshruni 2008 hafa fjárveitingar til lögreglunnar verið skertar um leið og 

ofbeldi í garð lögreglumanna hefur aukist og álag við vinnu þeirra einnig (Ríkislögreglustjórinn, 

2011a; Ríkislögreglustjórinn, 2004). Á sama tíma breytist menning samfélagsins og hafa t.d. 

norskir lögreglumenn í rannsókn Martinussen, Richardsen og Burke (2007) tilgreint aukið 

virðingarleysi almennings.  

 

Lögreglan og starfsumhverfi hennar 

Lögreglan er ríkisrekin stofnun sem heyrir undir innanríkisráðuneytið og starfar 

samkvæmt Lögreglulögum nr. 90/1996. Innanríkisráðherra er æðsti yfirmaður hennar og fer 

ríkislögreglustjóri með umboð í hans nafni. Ríkislögreglustjóri hefur einnig vald til að meta þörf 

á endurnýjun í stéttinni og ákveður hve margir nýir nemar eru teknir inn í Lögregluskólann á 

hverju ári (Lögreglulög nr. 90/1996). Þeir sem fara með lögregluvald í landinu samkvæmt 9. 

grein Lögreglulaganna eru auk ríkislögreglustjóra, lögreglustjórar, skólastjóri Lögregluskóla 

ríkisins, löglærðir fulltrúar lögreglustjóra og lögreglumenn. Í landinu eru 15 lögregluembætti og 

innan sjö þeirra eru starfandi sérstakar rannsóknardeildir. Samkvæmt 6. gr. Lögreglulaganna er 

stjórn embættanna í höndum lögreglustjóra eða sýslumanna (Lögreglulög nr.90/1996; 

Lögregluvefurinn, 2006). Mannafli innan embættanna er misjafnlega mikill allt frá níu 

starfsmönnum hjá minnstu lögregluembættunum á landsbyggðinni upp í 310 á 

höfuðborgarsvæðinu, en því svæði er skipt í fimm svæðisstöðvar. Þetta skýrist af því að 

umdæmin eru landfræðilega misstór og íbúafjöldi mismikill. Þar sem mannafli er mestur t.d. á 

höfuðborgarsvæðinu er sérhæfing möguleg. Þar eru t.d. starfandi auk almennra deilda sem eru á 

öllum lögreglustöðvum, umferðardeild, forvarnar- og fræðsludeild og nokkrar sértækar 

rannsóknardeildir t.d. ávana- og fíkniefnadeild. Í minni embættum er ekki möguleiki á slíkri 

sérhæfingu og eru dagleg störf lögreglumanna þar ólík störfum innan stærri embætta. Það þýðir 

að almenn deild minni embætta fer með hlutverk allra sérhæfðu deildanna í flestum málum. 

Dæmi eru um að einungis einn lögreglumaður sé starfandi á starfsstöð innan embættis þar sem 

fáir búa og gengur hann þá í öll störf (Ríkislögreglustjórinn, 2011a; Lögregluvefurinn, 2006; 

Lögregla nútímans, 2003). 

Starfandi lögreglumenn af öllum starfsstigum s.s yfirlögregluþjónar, 

aðstoðaryfirlögregluþjónar, aðalvarðstjórar, lögreglufulltrúar, varðstjórar, aðstoðarvarðstjórar, 

rannsóknarlögreglumenn, lögreglumenn, afleysingamenn og héraðslögreglumenn voru á landinu 

öllu alls 716 árið 2011. Af þeim voru almennir lögreglumenn 245, héraðslögreglumenn 64 og 

rannsóknarlögreglumenn 113. Á milli áranna 2011 og 2012 fækkaði lögreglumönnum um 77 

vegna niðurskurðar. Konur innan lögreglunnar voru 84 og gegndi engin kona stöðu 

yfirlögregluþjóns eða aðstoðarvarðstjóra (Ríkislögreglustjóri, 2011a). 

Héraðslögreglumenn eru ráðnir samkvæmt ákveðinni heimild í lögreglulögunum til 

aukastarfa við löggæslu án þess að hafa lokið prófi frá Lögregluskóla ríkisins en þurfa að hafa 

lokið tveggja ára námi við framhaldskóla eða öðru sambærilegu. Þeir eiga að hafa sama rétt og 

sinna sömu störfum og almennir lögreglumenn (Reglugerð um starfsstig innan lögreglunnar 

nr.1051/2006; Reglugerð um héraðslögreglumenn nr. 283/1997). Héraðslögreglumenn eru helst 

ráðnir af minni embættum á landsbyggðinni og eru stundum allt að 50% mannafla þar. 

Rannsóknarlögreglumenn starfa við stærri málefni, þar sem sérhæfðrar rannsóknar og 

sérþekkingar er krafist. Varðstjórar eru lögreglumenn sem hafa umsjón yfir löggæslu á sinni vakt 

og stjórna ákveðnum verkefnum eða hópi lögreglumanna. Almennir lögreglumenn eru þeir sem 

hafa útskrifast frá Lögregluskóla ríkisins og eru ráðnir til löggæslustarfa með því markmiði að 

halda uppi lögum og reglum og tryggja að ekki sé brotið á réttaröryggi borgaranna (Lögreglulög 

nr. 90/1996; Reglugerð um starfsstig innan lögreglunnar nr.1051/2006). Til að komast í 

lögregluskólann þarf umsækjandi að uppfylla ákveðin skilyrði. Hann þarf að vera íslenskur 

ríkisborgari, á aldrinum 20-40 ára með hreint sakavottorð. Hann þarf jafnframt að hafa lokið 

tveimur árum í framhaldsskóla eða öðru sambærilegu námi, hafa gott vald á íslensku og ensku og 

hafa ökuréttindi. Umsækjandi þarf að sýna fram á gott líkamlegt form og andlegt ástand með 

læknisskoðun, þrekprófi og bóklegu prófi. Eftir að inntökuprófi hefur verið náð metur ákveðin 

valnefnd hverjir komast áfram. Þegar lögreglumenn hefja störf eru þeir yfirleitt ráðnir við 

ákveðið embætti en mega þó vinna að verkefnum eða klára verkefni í öðrum embættum 

(Lögreglulög nr. 90/1996).  

Í skýrslu Ríkislögreglustjóra (2009) um skilgreiningar á grunnþjónustu lögreglunnar eru 

384 verk flokkuð undir grunnþjónustu. Veigamestu hlutverk lögreglunnar eru öryggishlutverk, 

afbrotavarnahlutverk, rannsóknarhlutverk, þjónustu- og hjálparhlutverk og aðstoðarhlutverk. 

Öryggishlutverkið snýst um að gæta almannaöryggis og löggæslu, tryggja réttindi borgara og 

opinberra hagsmuna. Afbrotavarnahlutverkinu er ætlað að koma í veg fyrir glæpi og aðra 

ólögmæta starfsemi og fellur forvarnastarf og forvarnafræðsla einnig hér undir. Í 

rannsóknarhlutverkinu vinna þeir að rannsókn og að upplýsa mál, stöðva ólögmætar gjörðir og 

fylgja málum eftir í samræmi við lög um meðferð sakamála. Í þjónustu- og hjálparhlutverkinu 

aðstoðar lögreglan borgara eftir bestu getu og eftir því sem við á þegar vandi eða hætta steðjar 

að. Aðstoðarhlutverk snýst um að veita yfirvöldum vernd og aðstoða við störf þeirra eins og lög 

og venjur segja um (Ríkislögreglustjórinn, 2009). Í skýrslunni kemur einnig fram að 

lögreglumenn sinna oft störfum sem þeir í raun eiga ekki að sinna, er þá helst vísað í störf tengd 

þjónustu- og hjálparhlutverki (Ríkislögreglustjórinn, 2009). Lögreglumenn þurfa oft að miðla 

ýmsum málum t.d. þegar almennir borgarar telja sig eiga rétt á einhverju og lagaramminn 

tilgreinir annað (Johnson, 2012). Starf lögreglumanna er fjölbreytt en getur um leið verið mjög 

krefjandi, jafnvel neikvætt og streituvekjandi t.d. geta þeir innan einnar vaktar þurft að taka á 

alvarlegu ofbeldismáli eða aðkomu á slysstað og næsta útkall gæti verið að róa barn sem hefur 

týnt foreldri sínu í verslunarmiðstöð. Þessi snögga skipting á milli ólíkra atburða getur í sumum 

tilfellum skapað streitu (Martinussen,Richardsen og Burke, 2007). 

 

Áhrifaþættir í starfi 

Mikilvægt er fyrir vinnuveitendur jafnt sem starfsmenn að starfsumhverfi sé þannig úr 

garði gert að það ýti undir starfsánægju þeirra sem þar starfa, enda er starfshlutverkið eitt 

veigamesta hlutverk fullorðinsáranna ásamt fjölskylduhlutverkinu (Kristjana Fenger, 1998; King 

og Olsen, 2009). Mikið er því í húfi að starfsmenn og vinnuveitendur þeirra átti sig á þeim 

umhverfisþáttum sem ýta undir eða draga úr ánægju og vellíðan í starfi, því talið er að 

starfsánægja sé hluti af starfsumhverfinu og að starfsumhverfið sé meðal annars lykilþáttur í 

starfsánægju (Anshel, 2000, King og Olson, 2009; Zhao, Thurman og He, 1999). Þá hefur líka 

verið sýnt fram á tengsl milli ánægju í starfi og heilsu, þeir sem eru ánægðir ná frekar árangi, þeir 

hafa meira sjálfstraust, sjálfsöryggi og sjálfsvirðingu sem aftur hefur heilsubætandi áhrif og getur 

komið í veg fyrir streitu og áfallaröskun (Kohon og O´Connor, 2002; Anshel, 2000). Upplifun 

streituvaldandi atburða getur haft bæði jákvæðar og neikvæðar afleiðingar sem endurspeglast í 

viðbrögðum einstaklingsins síðar meir. Neikvæðar afleiðingar birtast í langvarandi streitu sem 

getur leitt til kulnunar. Jákvæðar afleiðingar hinsvegar geta orðið til þess að þroski og streituþol 

einstaklingsins eykst þannig að hann eigi auðveldara með að takast á við streitu í framtíðinni 

(Karlsen, Dybdahl og Vittersø, 2006). Tvær norskar rannsóknir (Martinussen, Richardsen og 

Burke, 2007; Berg, Hem, Lau, Håseth og Ekeberg, 2005 ) gefa til kynna að lögreglumenn upplifi 

ekki meiri streitu en aðrar stéttir en í ástralskri rannsókn (Williams, Ciarrochi og Deane 2010) 

kemur fram að lögreglumenn séu í sérstakri hættu með að upplifa streitu miðað við aðra 

starfshópa. Norðmennirnir bentu á að helstu streituvaldar væru hræðsla við að félaginn myndi 

slasast á vakt (Berg o.fl., 2005) eða togstreita á milli hlutverka (Martinussen, Richardsen og 

Burke, 2007). Minnsti streituvaldurinn fannst þeim vera krafa um yfirvinnu. Í áströlsku 

rannsókninni var það hins vegar vísir að streitu ef ekki var unnið úr streitutengdum aðstæðum 

eða þeir hefðu ekki tækifæri til að vinna úr þeim. Einnig kom fram að nýútskrifaðir ástralskir 

lögreglumenn fundu fyrir auknu þunglyndi og öðrum andlegum veikindum eftir eitt ár í starfi. 

Þættir í umhverfinu sem ýta undir ánægju 

 Hlutverk yfirmanns er mikilvægt í að ýta undir starfsánægju undirmanna sinna, hann þarf 

að gefa starfsmanninum ákveðið frelsi en um leið þarf hann að fylgjast með starfi hans og hrósa 

honum fyrir vel unnin verk (King og Olsen, 2009; Walker, 2008). Ef félagastuðningur er til 

staðar, traust ríkir á milli starfsmanna og árekstrar eru leystir farsællega eru meiri líkur á 

starfsánægju meðal starfsmanna og ef lögreglumaður er ánægður í starfi eru miklar líkur á að 

hann þrói með sér sterka sjálfsímynd og sjálfsöryggi (Anshel, 2000). Fjölbreytt og þýðingarmikil 

verkefni fyrir einstaklinginn sjálfan sem t.d bjóða upp á sjálfstæð vinnubrögð hafa margvísleg 

áhrif á starfsmanninn sem geta aukið starfsánægju og vellíðan (Zhao, Thurman og He, 1999). Þá 

eru tækifæri lögreglumanna til að læra fjölbreyttar aðferðir til að takast á við streitutengdar 

aðstæður og til að vinna úr erfiðum atburðum mikilvægur þáttur í að stuðla að meira sjálfsöryggi 

og ánægju í starfi (Martinussen, Richardsen og Burke, 2007). 

 

Þættir í umhverfinu sem draga úr ánægju 

Neikvætt starfsumhverfi og ónógur stuðningur frá fjölskyldu og samstarfsmönnum getur 

ekki eingöngu haft neikvæð áhrif á starfsánægju heldur einnig haft áhrif á gæði lífsins þ.e.a.s 

lífsánægju (Martinussen, Richardsen og Burke, 2007). Þeir þættir sem auk þess eru taldir hafa 

áhrif á streitu eru meðal annars skortur á stuðningi og hvatningu frá yfirmönnum, takmarkað 

sjálfstæði við vinnu, vaktavinna og krafa um yfirvinnu (Martinussen, Richardsen og Burke, 

2000; Johnson, 2012). Rannsókn Patterson (2003) sýnir að streitutengdir atburðir í einkalífi 

lögreglumanna hafi meiri áhrif á líðan þeirra en atburðir í starfi. Þó hefur verið sýnt fram á að 

viðfangsefni lögreglumanna geta verið andlega erfið og valdið streitu s.s. að lenda í 

lífshættulegum aðstæðum, verða vitni að mannslátum eða ofbeldi (Williams, Ciarrochi og Deane, 

2010; Stephens og Long, 2000). Streita getur verið jákvæð þegar bregðast þarf skjótt við og taka 

snöggar ákvarðanir, en ef lögreglumaðurinn nær ekki að vinna úr streitutengdum viðfangsefnum 

getur það leitt til langvarandi streitu sem aftur getur haft áhrif á ónæmiskerfið og dregið úr 

mótstöðu við sjúkdómum, vitrænni getu til að taka ákvarðanir, árvekni og leitt til kulnunar 

(Anshel, 2000). Kulnun er meðal annars tilgreint sem sálrænt heilkenni tengd starfstengdum 

umhverfisþáttum og starfstengdum kröfum t.d. kröfum um yfirvinnu, tímaþröng og álagi 

(Martinussen, Richardsen og Burke, 2007). Kulnun getur birst sem óánægja í starfi, neikvæðni, 

tilfinningaleg uppgjöf, kvíði, höfuðverkur, magaverkur og jafnvel örmögnun. Kulnun er 

stigvaxandi og getur til lengri tíma orðið til þess að einstaklingurinn láti snemma af störfum 

(Morse, Salyers, Rollins, Monroe-DeVita og Pfahler 2012). Þeir umhverfisþættir sem rannsóknir 

telja að orsaki kulnun eru sömu þættir og áður hafa verið tilgreindir sem áhrifaþættir streitu auk 

togstreitu milli starfshlutverka og annarra hlutverka (Howard, Donofrio og Boles, 2004; 

Martinussen, Richardsen og Burke, 2007). Auk þess er örmögnun í starfi, óljós ávinningur og að 

vera ekki treyst fyrir starfinu einnig vísbending um áhættuþætti kulnunar (Martinussen, 

Richardsen og Burke, 2007). 

 

Persónubundnir eiginleikar 

 Ýmislegt í fari einstaklings hefur áhrif á ánægju og líðan í starfi. Margar rannsóknir hafa 

verið gerðar á áhrifum lýðfræðilegra-, starfstengdra- og umhverfisþátta á starfsánægju, streitu og 

kulnun. Þeir lýðfræðilegu þættir sem rannsóknir hafa náð yfir eru t.d. þjóðerni, kyn, starfsaldur 

og menntun. Sammerkt er að lýðfræðilegir þættir hafa lítil sem engin áhrif á starfsánægju og 

vellíðan í starfi meðal lögreglumanna (Johnson, 2012; Zhao, Thurman og He,1999; He, Zhao og 

Archbold, 2002; Martinussen, Richardsen og Burke, 2007; Patterson, 2003). Þó hefur komið 

fram munur á upplifun karla og kvenna af starfi. Karlkyns lögreglumenn hafa tilgreint að þeir 

upplifi neikvætt starfstengt varnarleysi en einnig meiri vináttu meðal samstarfsfélaga (He, Zhao 

og Archbold, 2002). Konur tilgreina meiri starfstengda vanlíðan (Zhao, Thurman og He, 1999) 

og virðast vera tilfinningalega næmari fyrir starfinu en karlkyns lögreglumenn. Þær hafa meiri 

áhyggjur af óvæntum uppákomum í starfi en voru einnig duglegri við að leita sér aðstoðar til að 

komast í gegnum erfiðleika tengda starfinu (Berg o.fl., 2005). 

Fleiri þættir geta haft áhrif á hvernig lögreglumaður bregst við umhverfisþáttum s.s. 

tilfinning fyrir eigin getu, að hafa stjórn á umhverfinu og að hann samsami sig starfinu (Anshel 

2000). Þannig hafa eiginleikar hans áhrif á hvernig hann túlkar umhverfið (Kielhofner, 2008) og 

um leið hvað veldur honum streitu. Persónueiginleiki er einn áhrifaþáttur og hefur verið greindur 

í þrjár víddir (Lau, Hem, Berg, Ekeberg og Torgerson, 2006; Hart, Wearing og Headey,1995), 

taugaveiklun (tilfinningalegur óstöðugleiki), samviskusemi (áreiðanleiki og vandvirkni) og 

úthverfa (félagslyndir, ákveðnir, málglaðir og athafnasamir). Einstaklingar geta skorað hátt eða 

lágt í hverri vídd (Lau, Hem, Berg, Ekeberg og Torgerson ,2006; Hart, Wearing og 

Headey,1995). Sýnt hefur verið fram á sterk tengsl taugaveiklaðra og úthverfra við streitu (Hart, 

Wearing og Headey,1995). Þessar þrjár víddir hafa svo verið skilgreindar í átta undirvíddir 

persónueiginleika þ.e. áhorfandi, óöruggur, efasemdamaður, þunglyndur, nautnaseggur, hvatvís, 

frumkvöðull og flókinn. Þeir sem töldu sig vera nautnaseggi og frumkvöðla fundu minna fyrir 

streitu en þeir sem töldu sig vera þunglynda og óörugga. Efasemdamaður og sá óöruggi 

tilgreindu skort á stuðningi samstarfsmanna og yfirmanna (Lau o.fl., 2006). 

Þegar könnuð voru tengsl starfsánægju, starfstengdrar streitu og hugsana um að láta af 

störfum við sjálfsálit, lífsánægju og áfengisnotkun, sýndi það sig að starfsánægja hafði jákvæð 

tengsl við sjálfsálit og lífsánægju. Hins vegar hafði starfstengd streita jákvæð tengsl við hugsanir 

um að láta af störfum og áfengisneyslu (Kohon og O´Connor, 2002). Sterk sjálfsímynd, 

sjálfstraust, sjálfsöryggi og innri hvatning er mikilvæg fyrir vellíðan í starfi og leiðir til þess að 

starfsmenn eru ánægðari, ná frekar árangri og upplifa að starf þeirra sé einhvers virði 

(Martinussen, Richardsen og Burke, 2007; Walker, 2008). Slíkt ástand hefur samverkandi 

heilsueflandi áhrif í gegnum starfshlutverkið á sjálfstraust, sjálfsvirðingu og vilja. Það dregur úr 

veikindadögum, starfsmannavelta minnkar, skilvirkni og gæði vinnunnar verða meiri (Walker, 

2008). 

 

Bjargráð 

Bjargráð eru þau úrræði sem einstaklingi stendur til boða eða ráð sem hann þekkir til að 

takast á við álag, vinna úr erfiðum upplifunum, streitutengdum aðstæðum og viðfangsefnum 

(Patterson, 2003). Einstaklingar og stofnanir geta hagnast á því að kenna ákveðnar aðferðir til að 

takast á við streitu og bjóða aðgang að bjargráðum. Það myndi auka starfsánægju og draga úr 

fjarvistum (Anshel, 2000). Þess vegna er mikilvægt að lögreglumenn fái þjálfun í að takast á við 

streitutengdar aðstæður (Johnson, 2012; Martinussen, Richardsen og Burke, 2007).  

Tilgreindar hafa verið þrjár tegundir bjargráða sem gagnast lögreglumönnum í 

streituvekjandi aðstæðum þ.e.tilfinningamiðuð bjargráð sem miða að því að stýra hugsunum og 

afleiddum tilfinningum þannig að viðkomandi missi ekki stjórn á sér, vandamálamiðuð bjargráð 

þar sem viðkomandi lærir ákveðna hegðun í tilgreindum aðstæðum og leit að félagslegum 

stuðningi sem byggir á því að leita sér upplýsinga og áþreifanlegs og tilfinningalegs stuðnings 

(Patterson, 2003). Lögreglumenn sem eru meira menntaðir nota fjölbreyttari bjargráð og aðferðir 

til að takast á við streitutengda atburði (Patterson, 2003). Rannsóknir hafa tilgreint fleiri tegundir 

bjargráða sem lögreglumenn nota t.d. gjörhygli, trúarbrögð, handleiðslu, félagastuðning og 

stuðning frá nánustu aðstandendum (Williams, Ciarrochi og Deane, 2010; He, Zhao og 

Archbold, 2002). Lögreglumenn sem þekkja tilfinningar sínar og viðbrögð eiga auðvelt með að 

setja sig inn í aðstæður hverju sinni og nota gjörhygli (e. mindfullness), þeir upplifa minni streitu 

og eiga síður á hættu að upplifa kulnun (Williams, Ciarrochi og Deane, 2010). Konur leita frekar 

í trúna og tala oftar um starfstengda streitu við maka sinn, ættingja eða náinn vin en karlar (He, 

Zhao og Archbold. 2002). Ein tegund bjargráða er félagastuðningur sem hefur það að markmiði 

að stuðla að bættri andlegri heilsu starfsmanna og draga úr streitu. Þá tekur starfsmaður að sér að 

vera stuðningsaðili fyrir vinnufélaga sinn. Sá vinnufélagi getur leitað til hans eftir áfall eða þegar 

hann telur sig þurfa á stuðningi að halda (Ríkislögreglustjórinn, 2011a). Félagastuðningur hefur 

verið rannsakaður á Nýja-Sjálandi meðal 527 lögreglumanna. Þær niðurstöður sýndu að 

lögreglumenn sem upplifðu jákvæð samskipti við samstarfsmenn og yfirmenn fundu í minna 

mæli fyrir líkamlegum og andlegum einkennum streitu eða áfallastreituröskunar en þeir sem 

ræddu lítið sem ekkert um efnið. Einnig kom fram að afleiðingar neikvæðra samskipta við 

samstarfsmenn og yfirmenn gátu verið niðurbrjótandi og valdið jafnvel auknum einkennum 

streitu eða áfallaröskunar (Stephens og Long, 2000). Árið 2007 var settur á fót félagastuðningur 

hjá íslenskum lögreglumönnum (Ríkislögreglustjórinn, 2011a). Árið 2011, eftir mikla ólgutíma í 

íslensku samfélagi lét Ríkislögreglustjórinn (2011b) framkvæma spurningakönnun á nýtingu 

félagastuðningskerfisins og öðrum þeim úrræðum sem stendur lögreglumönnum til boða. 

Þátttakendur voru 287 íslenskir lögreglumenn af öllu landinu. Niðurstöður sýndu m.a. að 83% 

lögreglumanna þekkja þau stuðningsúrræði sem þeim stendur til boða en lögreglumenn á 

höfuðborgarsvæðinu voru meðvitaðri um þau heldur en lögreglumenn á landsbyggðinni. 

Hlutfallslega höfðu mun fleiri konur (35%)nýtt sér úrræðin en karlar (16,9%). Einnig kom fram 

að meirihluti þátttakenda var mjög ánægður eða frekar ánægður með þjónustuna eða 64,8%. 

Mjög eða frekar óánægðir voru 18,5% og 16,7% voru hlutlausir. Á síðastliðnum árum hafa 

geðlæknar, fjölskylduráðgjafar og prestar auk sálfræðinga veitt þeim lögreglumönnum stuðning 

sem taka að sér að veita félagastuðning og hefur ásóknin aukist töluvert á árinu 2011 miðað við 

árin á undan (Ríkislögreglustjórinn, 2011b). Rannsóknir gefa til kynna að aðgengi að bjargráðum 

og vitneskja um tækifæri til að vinnu úr streitutengdum aðstæðum séu lykilatriði sem draga úr 

líkum á að brenna út í starfi (Karlsen, Dybdahl og Vittersø, 2006). 

 
Samantekt 

Líkanið um iðju mannsins segir að starfsval einstaklinga stýrist af því sem þeir hafa 

áhuga fyrir, skiptir þá máli og þeir trúi að þeir ráði við. Samverkandi áhrif tilfinninga til starfsins, 

viðfangsefna, sjálfstrausts starfsmannsins og áhuga hans á starfinu hafa áhrif á ánægju hans og 

vellíðan í starfi. Starf lögreglumanna mótast af starfsumhverfinu, þ.e. þeim viðfangsefnum sem 

samfélagið kallar eftir, því fólki sem þeir eru í samskiptum við, þeim tækjum og tólum sem eru 

til staðar í starfi lögreglumanna og því rými sem starfið fer fram í. Munur er á starfi 

lögreglumanna eftir því hversu stór embættin eru, íbúafjölda og hversu mikill mannafli er við 

störf. Þar sem margir vinna er sérhæfing möguleg og þar eru starfræktar rannsóknadeildir. Við 

minni embætti er sérhæfing ekki möguleg og ganga lögreglumenn í öll störf, helst þá í þjónustu- 

og hjálparhlutverkinu.  

Umhverfisþættir sem geta ýtt undir sjálfstraust, sjálfsímynd og öryggi í starfi og eru 

jafnframt heilsueflandi eru t.d. jákvæð og eflandi samskipti við samstarfsmenn og yfirmenn og 

gott aðgengi að bjargráðum eins og félagastuðningi. En neikvætt starfsumhverfi, mikil 

starfstengd streita og árekstrar eru þættir sem draga úr starfsánægju. Rannsóknir sýna að 

lýðfræðilegir þættir virðast ekki áhrif á starfsánægju og vellíðan lögreglumanna í starfi en aftur á 

móti hafa persónueiginleikar áhrif á hvernig lögreglumenn taka á streitutengdum atburðum. Þeir 

sem skora hátt í taugaveiklun og óöruggi eru í mestri hættu á að upplifa vanlíðan og streitu í 

starfi. En þeir sem skora hátt í úthverfu og eru nautnaseggir og frumkvöðlar eru í minni hættu. 

KAFLI III 

AÐFERÐAFRÆÐI 

Í þessum kafla verður fjallað um aðferðafræði rannsóknarinnar, helstu kosti hennar og 

takmarkanir. Greint verður frá framkvæmd rannsóknarinnar s.s. vali á þátttakendum og 

viðtalsramma. Kaflinn skýrir einnig frá því hvernig gagnaöflun og greining gagna fór fram. Þá 

verður einnig siðferðislegum þáttum gerð skil. 

Tilgangur rannsóknarinnar var að kanna upplifun lögreglumanna af starfi og 

starfsumhverfi sínu og áhrifum þess á ánægju þeirra og vellíðan. 

Rannsóknarspurningar sem stýra verkefninu eru: 

1. Hvernig upplifa lögreglumenn starf sitt og starfsumhverfi? 

2. Hvaða umhverfisþættir ýta undir ánægju og vellíðan lögreglumanna og hvaða þættir 

draga úr? 

 

Rannsóknaraðferð 

Rannsakendur notuðu eigindlega rannsóknaraðferð til að svara rannsóknarspurningunum. 

Sú rannsóknarhefð á rætur að rekja til fyrirbærafræði, þar sem leitast er við að skilja félagsleg 

fyrirbæri, út frá sjónarhóli þátttakenda. Helstu aðferðir við öflun gagna eru opin viðtöl, 

vettvangsathuganir og rýnihópar. Helstu kostir þessara aðferða eru að rannsakandi hittir 

þátttakendur rannsókna í eigin persónu. Það gefur honum tækifæri til að fá fram upplifun og sýn 

þátttakenda og öðlast þannig djúpan skilning á viðfangsefninu og möguleika til að sannreyna 

skilning sinn á staðnum (Bogdan og Biklen, 1998; Bailey, 1997; Creswell, 2009; Sigurlína 

Davíðsdóttir, 2003). Eigindleg viðtöl urðu fyrir valinu í þessari rannsókn þar sem rannsakendur 

töldu að með þeim fengjust upplýsingar um hvernig lögreglumenn upplifa starf sitt og 

starfsumhverfi og áhrif þess á ánægju og vellíðan. Einnig gefst þátttakendum kostur á að tjá eigin 

reynslu og upplifun af starfinu. Þannig fá rannsakendur betri innsýn inn í þær tilfinningar sem 

lögreglumenn upplifa í starfi (Creswell, 2009; Sigurlína Davíðsdóttir, 2003). Viðtölin byggjast á 

samræðum út frá ákveðnum viðtalsramma. Þar er búið að ákveða umræðuefnið fyrirfram en ekki 

innihald samræðna. Samtölin fara fram á jafnréttisgrundvelli (Moore-Corner, Kielhofner og 

Olson, 1997/2012; Helga Jónsdóttir, 2003). Á þennan hátt telja rannsakendur að þeir fái 

heildstæða mynd af viðfangsefni rannsóknarinnar. 

 

Framkvæmd 

Áður en rannsókn hófst var haft samband við yfirlögregluþjón lögreglustöðvar á 

landsbyggðinni til að athuga hvort áhugi og velvilji væri fyrir fyrirhugaðri rannsókn. Hann lýsti 

áhuga á málinu og taldi ekkert því til fyrirstöðu að fá þátttakendur í rannsóknina. 

 

Þátttakendur 

Við öflun þátttakenda var „snjóboltaúrtaki“ beitt. Það felur í sér að haft er samband við 

einn einstakling sem fellur undir viðmið rannsóknar. Hann hefur síðan samband við fleiri og fær 

leyfi þeirra til að benda rannsakendum á þá. Þegar slíkt leyfi er fengið fá rannsakendur í hendur 

nöfn og símanúmer tilvonandi þátttakenda og hafa samband við þá. Boltinn rúllar svo áfram 

manna á milli þar til tilskildum fjölda þátttakenda er náð (Þórólfur Þórlindsson og Þorlákur 

Karlsson, 2003). Eftir að rannsakendur höfðu fengið nöfn og símanúmer ellefu lögreglumanna 

höfðu þeir samband símleiðis við viðkomandi til að kynna rannsóknina og ákveða stað og stund 

fyrir viðtal. Í byrjun hvers viðtals fengu þátttakendur upplýsingabréf (sjá fylgiskjal A) og 

skrifuðu síðan undir upplýst samþykki fyrir þátttöku (sjá fylgiskjal B). 

Þátttakendur í rannsókninni voru ellefu lögreglumenn á aldrinum 25-48 ára, þrjár konur 

og átta karlar. Í upphafi voru höfð til hliðsjónar ákveðin viðmið við val á þeim. Þeir áttu að starfa 

sem almennir lögreglumenn og hafa fimm ára reynslu hið minnsta. Þegar leið á rannsóknina kom 

í ljós að þátttakendur sem bent hafði verið á féllu ekki allir að viðmiðunum og erfitt var að fá 

þátttakendur eingöngu úr röðum almennra lögreglumanna og því var viðmiðunum breytt. 

Ákveðið var að meirihluti þátttakenda yrðu almennir lögreglumenn en að auki voru tekin viðtöl 

við einn héraðslögreglumann og þrjá rannsóknarlögreglumenn. Með því að breyta viðmiðunum á 

þennan hátt fengust fleiri þátttakendur og minni hætta á að hægt væri að rekja upplýsingar til 

ákveðinna einstaklinga. Þátttakendurnir starfa allir í fullu starfi við þrjú lögregluumdæmi á 

landinu. Stöðvarnar sem þeir starfa við eru misstórar frá átta manna stöðvum til rúmlega 100 

manna stöðvar. Allir þátttakendurnir nema sá sem starfar sem héraðslögreglumaður hafa lokið 

prófi frá Lögregluskóla ríkisins. Starf héraðslögreglumanns krefst ekki lokaprófs frá 

Lögregluskóla ríkisins. Þátttakendur höfðu ólíka menntun að baki, ýmist aðra starfsmenntun, 

stúdentspróf eða próf á háskólastigi. Starfsaldur þátttakenda er á bilinu fimm til 27 ár, að 

meðaltali 13 ár. 

 

Viðtalsrammi 

Til að afla upplýsinga um huglægt mat lögreglumanna á starfi sínu og starfsumhverfi og 

áhrifum þess á ánægju og vellíðan í starfi, var viðtalsrammi matstækisins Mat á starfsumhverfi, á 

ensku Work Environment Impact Scale (WEIS) notaður (Moore-Corner, Kielhofner og Olson, 

1998). Matstækið var þýtt á íslensku og staðlað að íslenskum aðstæðum af Kristjönu Fenger 

(Moore-Corner, Kielhofner og Olson, 1997/2012) og byggir á hugmyndafræði Líkansins um iðju 

mannsins (MOHO). Matstækið er í þremur hlutum, viðtalsrammi, kvarði og eyðublöð til 

úrvinnslu. Í þessari rannsókn er eingöngu viðtalsramminn nýttur. Hann er með tillögum að 

spurningum og ætlast er til að viðtalið fari fram sem samtal og því er talað um hálfbundið viðtal. 

Það þýðir í raun að rannsakandi styðst við viðtalsrammann en aðlagar viðtalið að skjólstæðingi, 

aðstæðum hans og sínum eigin stíl þ.e.a.s þess sem tekur viðtalið. Þannig er talið að fáist bestar 

upplýsingar tengdar rannsóknarefninu. Viðtalsramminn var notaður sem hjálpartæki til að fá 

upplýsingar um ákveðin atriði innan starfsumhverfis þátttakenda og upplifun hans á 

starfsumhverfinu, en hann var ekki látinn takmarka efni sem þátttakendur vildu koma að 

varðandi vinnuna og starfsumhverfið. 

Þótt aðeins viðtalsrammi WEIS hafi verið notaður við þessa rannsókn má benda á að 

margar alþjóðlegar rannsóknir hafa farið fram á próffræðilegum eiginleikum matstækisins í 

ólíkum menningarheimum (Kielhofner o.fl., 1999; Moore-Corner, Kielhofner og Olson, 

1997/2012; Moore-Corner, Kielhofner og Olson, 1998) sem sýna að það er bæði réttmætt og 

áreiðanlegt á ensku og sænsku (Kielhofner o.fl., 1999; Moore-Corner, Kielhofner og Olson, 

1997/2012). Íslenska útgáfan hefur ekki verið rannsökuð en við þýðingu hennar var stuðst 

jöfnum höndum við ensku og sænsku útgáfuna og hún prófuð í nokkur ár af iðjuþjálfum og 

nemendum í iðjuþjálfunarfræði (Moore-Corner, Kielhofner og Olson, 1997/2012). 

Sýnt hefur verið fram á að viðtalsrammi WEIS safni nægilegum upplýsingum um 

starfsumhverfi til að fá skýra mynd af því hvaða þættir ýta undir og hvaða þættir draga úr ánægju 

og vellíðan í starfi (Ekbladh, Thorell og Haglund, 2010). 

 

Gagnaöflun 

Gagnaöflun fór fram á tímabilinu 19.febrúar til 27.mars 2013. Viðtölin voru tekin á þeim 

stöðum sem þátttakandi valdi, ýmist á vinnustað, heimili þátttakenda, Háskólanum á Akureyri 

eða Landsbókasafni Íslands. Leiðbeinandi tók fyrsta viðtalið sem rannsakendur hlustuðu á með 

leiðbeinanda til að læra af s.s.flæði þess, fókus, stýringu og réttmætingu upplýsinga. Í framhaldi 

tóku rannsakendur þrjú til fjögur viðtöl hver sem voru hljóðrituð og afrituð orðrétt. Við afritun 

voru þátttakendum gefin dulnefni og athugasemdum rannsakenda bætt við. Að lokum tóku 

rannsakendur saman minnisblað um það helsta sem kom fram í hverju viðtali. Lengd viðtala var 

á bilinu 40-82 mínútur, að meðaltali 57 mínútur og afritað efni alls 330 blaðsíður. Eftir að 

gagnaöflun var lokið fór fram gagnagreining. 

 

Gagnagreining 

Við gagnagreiningu var notast við aðferð grundaðrar kenningar (Charmaz 2006; Strauss 

og Corbin, 1998). Í þessari rannsókn var markmiðið að komast að því hver upplifun 

lögreglumanna er af starfsumhverfi sínu og hvernig starfsumhverfið ýtir undir eða dregur úr 

ánægju og vellíðan í starfi. Við greiningu gagnanna hlustuðu allir rannsakendur á hvert viðtal 

fyrir sig til að fá tilfinningu fyrir gögnunum í upphafi. Síðan lásu þeir hvert viðtal fyrir sig 

vandlega yfir og kóðuðu opið. Samkvæmt Strauss og Corbin (1998) opnar rannsakandi fyrst upp 

textann með því að fletta ofan af hugsunum, hugmyndum og merkingu sem í honum felst. 

Rannsakandinn velur hugtak sem einkennir innihaldið að hans mati, þ.e.opið kóð. Síðan voru 

kóðin skoðuð vandlega og borin saman og leitað eftir því sem sameinar þau og því sem aðgreinir 

þau. Leitað var eftir atburðum, uppákomum, hlutum, aðgerðum og samskiptum sem eru í eðli 

sínu lík og þau flokkuð saman og gefið huglægt hugtak eða þema. Þegar það var komið voru 

viðtölin lesin aftur yfir með þemun í huga og fullyrðingar um hvernig þau tengjast og eðli 

tengslanna, hvaða hugtök voru meginhugtök eða þemu og hver undirþemu. Til að réttmæta 

greiningu og staðfesta þemun enn betur voru gögnin lesin aftur yfir með tilliti til þeirra 

meginþema og undirþema sem höfðu stigið út úr textanum. 

Siðferðislegir þættir 

Við gerð rannsókna þarf að uppfylla ákveðnar siðferðislegar kröfur og innan siðfræði 

heilbrigðisgreina eru fjórar höfuðreglur notaðar til grundvallar en þær eru sjálfræði, skaðleysi, 

velgjörðir og réttlæti. Sjálfræðisreglan kveður á um að virðing sé borin fyrir manneskjunni og 

sjálfræði hennar sé virt og að þátttakendur fái nægar upplýsingar um tilgang rannsóknar svo þeir 

geti tekið upplýsta ákvörðun um þátttöku af fúsum og frjálsum vilja. Skaðleysisreglan segir að 

rannsóknir skuli ekki innihalda óþarfa áhættu fyrir þátttakendur. Velgjörðarreglan kveður á um 

að láta gott af sér leiða og notast við aðferðir sem færa minnstar fórnir. Einnig er það skylda 

rannsakenda að framkvæma aðeins rannsóknir sem eru líklegar til hagsbóta fyrir einstaklinga. 

Réttlætisreglan kveður á um sanngirni og að hver og einn einstaklingur fái það sem hann á skilið 

(Sigurður Kristinsson, 2003). Við gerð rannsóknarinnar var tekið mið af þessum reglum. 

Persónuvernd var tilkynnt um rannsóknina og þar kom fram að öllum 

persónuupplýsingum t.d nöfnum og staðháttum yrði breytt og ekki væri hægt að rekja 

upplýsingar til þátttakenda. Einnig að öllum frumgögnum verði eytt innan tveggja ára. Þá var 

ekki talin þörf á að sækja um leyfi til Vísindasiðanefndar þar sem viðfangsefni rannsóknarinnar 

beinist ekki að heilsu þeirra (Lög um gagnagrunn á heilbrigðissviði, nr.139/1998). 

KAFLI IV 

NIÐURSTÖÐUR 

Í þessum kafla verður greint frá helstu niðurstöðum gagnagreiningar. Leitast verður við 

að endurspegla upplifun lögreglumanna af starfi sínu og starfsumhverfi og svara þannig 

rannsóknarspurningunum: „Hvernig upplifa lögreglumenn starf sitt og starfsumhverfi?“ og „ 

Hvaða umhverfisþættir ýta undir ánægju og vellíðan lögreglumanna í starfi og hvaða þættir draga 

úr?“. 

Við greiningu gagnanna komu fram þrjú megin þemu: vilji, frjálsræði og öryggi. Hvert 

þema spannar nokkur undirþemu sem sjá má á mynd 3 og fjallað verður um síðar. Vilji til að 

leysa starf sitt vel af hendi var sameiginlegur öllum lögreglumönnunum sem rætt var við og var 

eiginleiki sem endurómaði í allri orðræðu þeirra um starf sitt og endurspeglaði áhuga og ákefð í 

að gera vel. Frjálsræði og öryggi eru þemu sem hvíla í viljanum þ.e.a.s. þau magna upp viljann 

eins og súrefni magnar upp eldinn. Þetta á við ef þessi tvö þemu eru með jákvæðum formerkjum 

sem þau virðast vera í flestum tilfellum. 

 

Mynd 3. Samverkun áhrifaþátta á starfsánægju og vellíðan lögreglumanna 

Vilji 

Vilji vísar til þeirra hugsana og tilfinninga sem knýja lögreglumenn áfram í starfi sínu og 

birtist sem brennandi áhugi og skuldbinding við fagið. Allir þátttakendur bjuggu yfir tilgreindum 

vilja en höfðu áhuga fyrir ólíkum þáttum starfsins. Áhugi þeirra beindist meðal annars að því að 

vilja hafa bætandi áhrif á samfélagið og gera þannig gagn. Þeir litu á þetta sem ávinning fyrir 

sjálfan sig, lögregluembættið og samfélagið í heild. Þetta ýtti undir starfsánægju þeirra og 

vellíðan. Það var sammerkt hjá þátttakendum að viðfangsefnin gætu stundum verið þeim ógn, 

erfið eða leiðinleg. Þeir gætu lent í aðstæðum sem þeir vilja ekki vera í og væru jafnvel heppnir 

að sleppa heilir frá t.d. húsleitum, afskiptum af ofbeldi eða einstaklingum í neyslu. Viðhorf til 

lögreglumanna í samfélaginu er almennt gott að mati viðmælenda, þeir finna oft fyrir þakklæti 

og trausti, en eftir að dregið var úr fjárveitingum til lögreglunnar, finna þeir oftar fyrir 

virðingarleysi í sinn garð, enda geta þeir ekki framkvæmt starfið eins vel og þeir óska vegna 

manneklu. Þátttakendur tilgreina allir mikilvægi símenntunar, það að fylgjast með nýjungum og 

halda sér við getur verið lífsbjörg á ögurstund. Einnig virðist sjálfsöryggi og ánægja í starfi vaxa 

með símenntun. 

 

Gera gagn  

Þátttakendurnir tilgreina allir ákveðinn ávinning starfsins eða ástæðu þess að þeir eru í 

þessu starfi. Ávinningurinn sem þeir tilgreindu var af ýmsum toga og misjafnlega sýnilegur eða 

mælanlegur. Hann sést best í tölfræðilegu formi t.d. með fækkun innbrota og ölvunaraksturs en 

einnig þegar þeir sjá að gamall kunningi hefur snúið við blaðinu. Sumir þátttakendur nefndu að 

ávinningurinn væri andlegur þroski og að fá að kynnast lífinu og samfélaginu frá öllum hliðum. 

Allir þátttakendurnir voru sammála um að mikilvægasti ávinningurinn og það besta við starfið 

væri sú tilfinning að þeir gerðu gagn, að þeir væru að bæta samfélagið, eins og Guðrún orðaði 

það : „...það er rosalega gaman, að maður gerði gagn og maður hafi hjálpað þeim, það er alveg 

það besta í heimi sko, það er náttúrlega ástæðan þess að maður er í þessu“. 

 

Viðhorf 

 Þátttakendur tilgreina allir að breytingar hafi orðið á viðhorfum innan lögreglunnar jafnt 

sem  úti í samfélaginu. Þeir fundu fyrir auknu virðingarleysi meðal almennings, sem mætti rekja 

til breyttra aðstæðna í samfélaginu s.s aukinnar glæpastarfsemi og því að lögreglan er ekki eins 

sýnileg og hún var áður vegna manneklu. Það er þó sammerkt flestum þátttakendum að þeir 

trúðu að aðstæður fólks fremur en djúpstæð meining hafi frekar áhrif á þetta virðingarleysi. 

Meirihluti þátttakenda telur að almennt sé borin sé virðing fyrir þeim og starf þeirra sé metið. 

Breyting virðist hafa orðið á viðhorfi lögreglumanna til aukavinnu því erfiðara er nú að manna 

vaktir en var fyrir tíu árum. Það má rekja til mikils álags vegna niðurskurðar og undirmönnunar. 

Einnig virðist ný kynslóð lögreglumanna meta tímann með fjölskyldunni og frítíma á milli vakta 

meira en áður. Jakob lýsir „...Þegar ég byrjaði í þessu þá var í raun má segja að menn slógust 

um vaktirnar sko, að fá aukavinnuna sko en núna, núorðið slást menn um að losna við þær, að 

þurfa ekki að vinna þær“. 

 

Símenntun 

Allir þátttakendur voru sammála um mikilvægi símenntunar. Þeir vildu allir hafa aðgang 

að starfstengdum símenntunarnámskeiðum s.s. akstri með forgangi eða rannsóknarnámskeiðum, 

en framboð á slíku er lítið í dag. Þeir sögðust ekki vera duglegir að sækjast eftir að fá að fara á 

þau þar sem þeir vissu að krafa væri um sparnað hjá embættunum. Það er regluleg endurnýjun á 

hlutum sem lögreglumenn nota í starfi sínu t.d. bílum, tölvubúnaði, tækjum og tólum og einnig er 

lagalegur rammi sem lögreglumenn starfa eftir í stöðugri þróun og þurfa þeir því að fylgjast vel 

með breytingum. Lögreglumönnum er treyst til að sinna starfi sínu af eins mikilli kostgæfni og 

mögulegt er og kröfur eru gerðar til að þeir þekki vel til laga og reglugerða sem snúa að starfi 

þeirra. Með aukinni þekkingu og viðhaldi á þeirri kunnáttu sem fyrir er telja þeir sig öruggari í 

starfi, þeir eru tilbúnari að standa með þeim ákvörðunum sem þeir þurfa að taka á vettvangi. Þeir 

þurfa stundum að taka ákvarðanir á örskots stundu sem svo dómari hefur margar vikur til að 

meta hvort hafi verið réttar eða rangar. Eins og Gunnar segir þegar hann var spurður hvort hann 

hefði áhuga á að sækja námskeið: „...að sjálfsögðu, eftir því sem þú ert betur menntaður , því 

betur ertu í stakk búinn“. Þátttakendur nefna að áður fyrr hafi mönnum verið úthlutuð staða við 

lögreglustörf og embættin síðan sent menn sína í Lögregluskólann. Í dag eru teknir inn nemar 

sem hafa enga starfsreynslu og hafa jafnvel ekki hugmynd um hvað felst í starfinu. Þetta getur 

orðið til þess að þeir eiga engan veginn heima innan lögreglunnar, þoli ekki álagið en halda samt 

áfram að starfa við mikla streitu. Þeim hættir þá við kulnun eftir stuttan tíma í starfi.  

 

Frjálsræði 

Þeir þátttakendur sem upplifðu frjálsræði sögðu að þrátt fyrir að hafa skýr lög og ramma 

til að vísa í, þá hefðu þeir frjálsar hendur um margt í starfi sínu innan þess ramma. Það hvernig 

lögreglumaðurinn velur að taka á eða leysa þau viðfangsefni sem upp koma veltur mikið á 

lögreglumanninum sjálfum, vilja hans, áhuga, metnaði og reynslu. Margir þátttakendur töldu það 

vera eitt af því skemmtilegasta við starfið að mæta á vakt og vita ekki hvað dagurinn ber í skauti 

sér, hver viðfangsefnin væru fyrr en útkallið kæmi.  

Allir þátttakendur nema einn tilgreindu að þeir nytu þessa frjálsræðis í starfi. Sá upplifði 

að enginn dagur væri eins og viðfangsefnin væru ákveðin af varðstjóra og hann hefði ekkert um 

það að segja. Aðrir þátttakendur sögðu að þeir gætu alltaf komið með sínar hugmyndir til 

varðstjóra eða næsta yfirmanns, hlustað væri á þá og tekið væri vel í hugmyndirnar. Allir 

þátttakendur voru sammála um að til þess að leysa vinnu sína vel af hendi þyrftu þeir að sýna 

mikið frumkvæði í starfi og þetta frumkvæði væri það sem réði afköstum starfsins. Vaktavinna 

felur í sér ákveðið frjálsræði, lögreglumenn geta verið í fríi þegar aðrir eru að vinna en sumir 

þátttakenda töldu það ekki jákvætt og fannst vaktavinnan vera frekar slítandi og stjórna lífi 

fjölskyldunnar um of. Kröfur starfsins telja þátttakendur ekki vera óraunhæfar og frjálsræði í 

starfi er mikilvægt til að þeir geti innt starf sitt vel af hendi t.d. tekið þær ákvarðanir sem þeir 

þurfa að taka og hagað sér eftir bestu vitund þegar þeir eru að takast á við viðfangsefnin. 

 

Frumkvæði 

Starf lögreglumanna byggist að miklu leyti upp á frumkvæðisvinnu. Sem dæmi má nefna 

að fastur hluti af starfi þeirra er að fara í eftirlitsferðir og leita uppi viðfangsefni, þ.e. fylgjast 

með mannlífinu og vera á vakt fyrir lögbrotum. Þeir telja sig góða í að lesa í umhverfið og fólkið 

sem þar er við daglega iðju. Ef þeir sjá „gamla kunningja“ eru þeir sérstaklega á varðbergi. Þeir 

þátttakendur sem upplifðu frjálsræði lýstu frumkvæðisvinnu þannig að yfirleitt væri það vaktin 

sem ræddi saman um verkefni og það væri sameiginleg ákvörðun þeirra og varðstjórans hvað 

ætti að gera og hvernig t.d. að fara í umferðareftirlit á ákveðna staði. Þátttakendur voru heilt yfir 

sammála um að þeim veittist mikið frjálsræði og kröfur væru um mikið sjálfstæði. Frumkvæði í 

starfi lögreglumanna hefur mikið um það að segja hver afrakstur starfsins er eins og Hermundur 

segir frá  „... maður er alltaf með talstöðin á sér og tilbúinn í að fara í verkefni en oftast fer 

maður þú veist eitthvað, keyrir maður eitthvað um bæinn og reynir að finna einhvern sem maður 

þekkir eða eru þekktir fyrir fíkniefnanotkun, misferli eða þú veist gætu verið að keyra ölvaðir eða 

sviptir“. 

 

Vaktir  

Flestir þátttakendur rannsóknarinnar unnu vaktavinnu á svokölluðum rúllandi 12 tíma 

vöktum, bæði dag- og næturvaktir. Það var mismunandi hvernig þátttakendum líkaði 

vaktavinnan eða vaktafyrirkomulagið. Helsti kosturinn sem þátttakendur tilgreindu var að eiga 

frítíma þegar aðrir voru að vinna því þá myndaðist tími til að sinna áhugamálunum t.d. fara í 

fjallgöngu eða vélsleðaferðir þegar veður væri til. Helsti ókosturinn við vaktavinnuna var að hún 

væri ekki fjölskylduvæn, það væri lítill tími til að sinna eða vera með fjölskyldunni þegar hún er 

heima eftir vinnu eða skóla. Þannig fannst þeim hætta á að missa t.d.af þroska og uppeldi barna 

sinna. Niðurstöður rannsóknarinnar sýna að vaktavinnan stjórnaði fjölskyldulífinu s.s. fríum, en 

flestar fjölskyldur höfðu þróast með starfinu og aðlagast. Þær skipuleggja fram í tímann eftir 

vaktafyrirkomulagi lögreglumannsins og því drægi vaktavinnan ekki alvarlega úr ánægju með 

starfið. Allir þátttakendur voru sammála um að þeir vildu ekki verða gamlir í starfinu og þessi 

sífelldi viðsnúningur á sólarhringnum í vaktavinnu hefði lýjandi áhrif. Það fyndist best á því 

þegar þeir tækju fríin sín samfellt, þá upplifðu þeir mikla vellíðan og betri heilsu. Muggur hafði 

þetta að segja um vaktavinnuna: „...ég myndi ekki vilja vera gamall í þessu það er held ég algjör 

horror...menn bara lýjast á næturvöktunum, þeir bara slitna út, maður sér það á þeim sem eru 

gamlir í starfinu...“. 

Kröfur 

Allir þátttakendur voru sammála um að starfið væri krefjandi og í því fælust oft miklar 

áskoranir. Þær kröfur sem starfið gerir til lögreglumannanna eru vitrænar, líkamlegar og 

andlegar. Í Lögregluskólanum reynir á vitrænar kröfur til lögreglumanna og þegar þeir þurfa að 

taka stórar ákvarðanir sem skipta miklu máli. Mikið reynir á leikni í mannlegum samskiptum. 

Þegar á starfsvettvang er komið reynir á þekkingu þeirra á lögum og reglugerðum. Þá eru gerðar 

ákveðnar gæðakröfur um skýrsluskrif. Það var sammerkt meðal allra þátttakenda að þeir töldu 

mikilvægt að vinna frumskýrslurnar vel því þeir voru meðvitaðir um að þær skýrslur gætu farið 

til rannsóknardeildar sem ynni áfram með hana og þaðan færi hún fyrir dómstóla og gæti skipt 

sköpum í niðurstöðum mála. 

Þátttakendur rannsóknarinnar tilgreindu ekki miklar kröfur til líkamlegs atgervis, það var 

þá helst þolpróf í Lögregluskólanum og ákveðnu árlegu þolprófi sem þeim var boðið að þreyta 

og fá þá auka bónusgreiðslu fyrir ef þeir standast það. Helstu kröfurnar um gott líkamlegt form 

koma frá félögunum þ.e. að hægt sé að treysta á félagann í aðstæðum sem geta verið mjög 

krefjandi. Það er þá undir lögreglumanninum sjálfum komið hvort hann hafi metnað til að halda 

sér í góðu líkamlegu formi og við góða heilsu. Flestir þátttakendurnir voru sammála um það að 

kröfurnar í starfinu væru frekar andlegar en líkamlegar. Allir þátttakendur tilgreina að 

lögreglumenn þurfa að búa yfir miklum andlegum styrk til að geta tekist á við þau erfiðu 

viðfangsefni sem koma inn á borð til þeirra t.d. mannslát, sjálfsvíg, ofbeldi á heimilum og allt 

sem viðkemur börnum í erfiðum aðstæðum. Lögreglumenn koma ekki bara að skelfilegum 

aðstæðum t.d. afleiðingum ofbeldis eða slysa, heldur kemur það líka í þeirra hlut að tilkynna 

mannslát eða um hræðilega atburði sem hafa átt sér stað. Tveir þátttakenda tilgreina sérstaklega 

aðstæður þar sem reyndi á mannlega eiginleika þeirra og samskiptafærni við viðfangsefni og 

aðstandendur sem eru mjög lýsandi fyrir miklar kröfur um andlegan styrk. Í öðru tilfellinu var 

verið að tala um samskipti við barn sem varð fyrir kynferðislegri misnotkun og í hinu þar sem 

tilkynna varð foreldrum mannslát vegna ofneyslu barns þeirra á unglingsaldri. Þátttakendurnir 

tilgreindu báðir að við aðstæður þar sem reynir á samskipti skiptir höfuðmáli að vanda sig og 

hafa með sér annan fagaðila, en einnig tilgreindu þeir að með aukinni reynslu þá verður þetta 

ekki alveg eins íþyngjandi. 

Viðmælendur voru á sama máli um að ekki væru gerðar óraunhæfar kröfur til þeirra í 

starfi en aftur á móti finnst þeim starfið þeirra oft vanmetið eða eins og Sigmundur orðaði það 

„...kröfurnar sko alls ekki gerðar óraunhæfar kröfur sko, það sem okkur finnst bara eins og 

öðrum sem vinna í heilbrigðisstéttum að það er náttúrlega bara að vinnan okkar er bara ekkert 

metin sko, það er ekkert metið að bjarga mannslífi sko“. 

 

Öryggi 

Með öryggi er átt við líkamlegt og andlegt öryggi, tilfinningu fyrir að vera ekki í hættu og 

hafa tækifæri til að verja líkama sinn fyrir áverkum. Það sem lögreglumennirnir töldu helst ógna 

öryggi sínu var undirmönnun, skortur á búnaði og samskipti við suma einstaklinga sem þeir hafa 

afskipti af. Í starfinu skiptir miklu máli fyrir lögreglumenn að upplifa öryggi þar sem óöryggi er 

hættulegt og getur leitt til hræðslu í starfi og mistaka t.d ef eitthvað alvarlegt kemur upp á og 

vona að þurfa ekki að standa einir eða fáir í því verkefni eins og Muggur orðaði það: „... Það er 

ekkert meira öryggi í því að vera með stórar kylfur eða líters spraybrúsa, það er ekkert öryggi í 

því heldur í fjölda lögreglumanna og náttúrlega þjálfun þeirra þegar komið er út í 

aðstæðurnar... “. 

Það er mikilvægur öryggisþáttur í starfi lögreglumanna að þeir geti treyst félaga sínum í 

aðstæðunum. Að vita til þess að þeir geti leitað til yfirmanna og samstarfsaðila með þau málefni 

sem valda þeim vanlíðan og fá aðstoð til að vinna úr ágreiningsefnum er mikilvægt. 

 

Mönnun 

Hér er átt við alla þá sem eru samtímis á vakt og aðgengi að fleira fólki á bakvakt ef 

alvarleg tilvik verða eða veikindi koma upp. Síðan 2007 hefur verið skorið hættulega mikið niður 

af mannskap að sögn þátttakenda. Vaktir sem áður voru að lágmarki mannaðar fimm manns eru 

nú með þremur og stundum fjórum á vakt. Slík skerðing á mönnun hefur þær afleiðingar að 

lögreglumenn treysta sér ekki til að sinna vinnu sinni eins og krafa er gerð um. Þátttakendur 

tilgreindu að þeir fengju samviskubit ef þeir tækju út frívakt sem þeir ættu inni því vaktin væri þá 

ekki fullmönnuð lengur. Þeir veigruðu sér við að fara í verkefni t.d. yfirheyrslur og það dregur úr 

frumkvæðisvinnu þ.e. þeir eru ekki eins virkir úti í samfélaginu að fylgjast með og leita uppi 

glæpi. Þetta hefur þær afleiðingar að þeir eru ekki eins sýnilegir og hafa ekki tækifæri til að sinna 

því eftirliti að því marki sem þeir telja nauðsynlegt. Vaktirnar sem eru undirmannaðar telja 

þátttakendur að komi niður á öryggi þeirra og að því tækju þeir aukavaktir til að vita ekki af 

félögum sínum einum eða fáum í erfiðum aðstæðum. Allir þátttakendur vilja meina að það sé 

afar brýnt að auka mannskap og koma þannig í veg fyrir óöryggi, of mikið álag og óánægju í 

starfi eins og Margrét segir frá „... þetta er það sem mér finnst vera mesti streitufaktorinn í 

starfinu hérna það er, erum við nógu mörg til þess að sinna því ef eitthvað kemur upp... “. 

Búnaður 

Búnaður nær yfir öll þau tæki og tól sem lögreglumenn þurfa á að halda í starfi sínu eins 

og bíla, fatnað, öryggisbúnað og svo aðbúnað á stöðinni sjálfri. Til að lögreglumenn geti unnið 

starf sitt af kostgæfni þarf ákveðinn búnaður að vera til staðar og í lagi. Þátttakendum 

rannsóknarinnar fannst búnaðurinn oftast ásættanlegur en þó voru undantekningar frá því. Flestir 

voru sáttir við húsakynnin, en þá sérstaklega þeir sem voru á stöð sem nýbúið var að endurnýja. 

Hvað varðar búnað á skrifstofum fannst þátttakendum að meiri endurnýjun mætti eiga sér stað í 

skrifstofubúnaði og öryggisbúnaði en tilgreindu einnig að búnaður væri ekkert lykilatriði í 

sambandi við gæði starfsins, það væri aðallega áhuginn og ánægjan af starfinu, eins og Víðir 

lýsir því „...Í rauninni hefur starfsumhverfið sem slíkt ekki áhrif á gæði vinnunnar að minnsta 

ekki hjá mér eða þeim sem ég er að vinna með út af því að við erum þarna af áhuga að miklu 

leyti...“. Lögreglumenn fá úthlutað ákveðnum einkennis- og öryggisfatnaði sem þeir nota í 

starfinu og er í gildi ákveðin fatareglugerð. Misjafnt er hvað þátttakendur segja um aðgengi að 

fatnaði, hvort það sé auðvelt að nálgast hann, það voru aðallega konurnar sem tilgreindu að erfitt 

væri að fá föt og búnað sem passaði þeim, sniðin og stærðirnar væru það karllægar. Með tilkomu 

bílamiðstöðvar þar sem umdæmin leigja lögreglubílana af ríkinu á okurverði að sögn nokkurra 

þátttakanda þá hefur dregið úr notkun þeirra. Þeim er fyrirskipað að aka minna vegna 

eldsneytiskostnaðar. Þetta hefur töluverð áhrif á gæði starfsins að mati nokkurra þátttakenda, þeir 

verða ekki eins sýnilegir í umhverfinu og gagnsemi starfsins verður ekki eins skýr. 

 

Félagar 

Að hafa góðan yfirmann voru allir sammála um að væri mikilvægt til að líða vel í 

vinnunni. Þátttakendur voru ánægðir með yfirmenn sína, þeir töldu sig hafa gott aðgengi að þeim 

og fengu oft klapp á bakið fyrir vel unnin störf og telja það afar mikilvægt til að halda viljanum 

sterkum og stoltinu vakandi. Þó var einn sem taldi hrós óþarfa því stoltið fyrir vel unnið verk 

kæmi að innan. 

Þátttakendum fannst vera góð samvinna milli deilda. Þeim fannst ekkert mál að biðja um 

aðstoð, hvort sem það var að fá einhvern samstarfsfélaga eða yfirmann til að fara yfir skýrslur 

fyrir sig eða að fá aðstoð við verkefni. Einn tilgreindi að það mættu vera fleiri tækifæri til að fá 

að flytja sig á milli deilda og auka þannig skilning á starfi annarra. Þá var annar þátttakandi sem 

kom sérstaklega inn á hversu mikilvægt það væri að geta treyst félaganum til að bakka sig upp á 

vettvangi og að því fylgdi mikil vanlíðan ef slíkt traust væri ekki til staðar. 

Allir þátttakendur tilgreindu mikilvægi góðs starfsanda innan embættisins og sérstaklega 

tilgreindu þeir sem vinna við minni embætti að ágreining þyrfti að leysa strax, annað væri bara 

ekki í boði. Til að efla starfsanda innan stöðvanna eru ýmiskonar félög sem tengjast áhugamálum 

starfsmanna t.d. vélsleðaklúbbar, bjórklúbbar og íþróttafélög. Þar sem starfsrækt hafa verið 

starfsmannafélög hafa þau staðið fyrir ýmsum uppákomum og telja þátttakendur sem hafa 

aðgang að slíku það mikilvægt til að hrista saman hópinn af og til. 

Þátttakendur nýttu sér mismunandi bjargráð við úrvinnslu erfiðra mála. Sumir nýttu sér 

stuðning heima fyrir og ræddu málin við aðstandendur. Tveir þátttakenda taka á málunum að 

mestu innra með sér og lýsa því að þannig hafi þetta nú verið gert í gamla daga, eins og alvöru 

karlmenn. Víðir segir „...það var talað um eins og í gamla daga lögreglan tók þessu bara, töluðu 

ekki um þetta voru bara karlmenn, nú er talað um að þetta sé að breytast við erum alveg að 

halda viðrunarfundi“. 

Allir þátttakendur lýstu því að best væri að ræða málin við þann sem fór með þeim í 

útkallið. Þeir skilji best hvað um sé að ræða og hefðu þann skilning sem aðrir hefðu ekki. 

Lögreglumönnum stendur til boða áfallahjálp að loknum erfiðum viðfangsefnum og einnig hefur 

verið starfsræktur félagastuðningur innan embættanna frá 2007 sem þátttakendur segja mjög lítið 

notaðan. Mjög misjafnt var eftir þátttakendum hvort þeim fyndist það eiga að vera skylda eða val 

að ræða um erfið viðfangsefni að þeim loknum innan samstarfshópsins eða við fagaðila. Þeir sem 

sögðust ekki hafa áhuga á að tala við einhvern fagaðila sem hvorki þeir þekktu né hann starfið, 

vildu samt að komið væri upp ákveðinni reglu eða rútínu sem jafnvel skikkaði menn til að nýta 

sér þessi bjargráð. Það voru átta af ellefu þátttakendum sem vildu að komið væri upp ákveðinni 

reglu um utanaðkomandi stuðning fagaðila.  

 

Samantekt 

Það var ákveðinn samhljómur um mörg atriði meðal viðmælenda en gagnvart öðrum var 

fólk á öndverðum meiði. Það helsta sem ýtti undir ánægju og vellíðan í starfi var hinn mikli vilji 

og áhugi á starfinu sem þátttakendur bjuggu yfir, hann dreif þá áfram þannig að þeir lögðu sig 

fram sem best þeir gátu og stunduðu starf sitt af trúmennsku og vandvirkni. Þeim fannst starfið 

mikilvægt og þeir vildu bæta samfélagið, enda skipti það þá miklu máli að gera gagn og sjá að 

starf þeirra hefði jákvæð áhrif. Annað sem hafði áhrif á líðan þeirra í starfi var fjölbreytni 

viðfangsefna og það frjálsræði sem lögreglumenn upplifði í starfinu. Þeir voru sammála um að 

erfiðustu viðfangsefnin væru sjálfsvíg, mannslát og viðfangsefni sem tengdust velferð barna. 

Þátttakendur nýta ekki þau bjargráð sem í boði eru, heldur velja frekar að tala um hlutina sín á 

milli og telja að það sé mjög mikilvægt að þeir geti í kjölfar erfiðra viðfangsefna leitað til hvers 

annars, einhvers sem þeir þekkja og hafa verið í sömu aðstæðum. Sumir tala helst við maka sinn 

eða kjósa að taka á erfiðum viðfangsefnum innra með sér. Það var meirihluti þátttakenda sem 

vildi breytingu á þessu og töldu að það ætti að koma upp föstu kerfi í sambandi við stuðning eftir 

erfið viðfangsefni.  

Það atriði sem þátttakendur töldu draga mest úr ánægju sinni og vellíðan í starfi var að 

lögreglumenn væru orðnir of fáliðaðir á vöktum og það kæmi niður á öryggi þeirra, andlegri 

líðan og gæðum starfsins. Einnig tilgreindu konurnar að erfitt væri að fá fatnað og annan 

öryggisbúnað við hæfi og það kæmi niður á öryggi þeirra í starfi.  

Viðhorf almennings töldu þátttakendur hafa breyst, þeir fyndu fyrir auknu virðingarleysi 

fyrir þeim í starfi. Heilt yfir upplifðu flestir þátttakendur ánægju og vellíðan í starfi og töldu 

starfið vera spennandi og áhugasamt. Miklar kröfur eru á samskiptahæfni, en helstu kröfur 

starfsins segja þátttakendur vera andlegar og tengjast þá erfiðum viðfangsefnum. Þeim fannst 

kröfurnar ekki óraunhæfar og erfið viðfangsefni væru til að takast á við þau, læra af þeim og í 

lokin væri ávinningurinn aukinn þroski. 

KAFLI V 

UMRÆÐUR 

Með þessari rannsókn er stigið þarft skref í því að fá fram sýn íslenskra lögreglumanna á 

starfsumhverfi sitt og áhrif þess á ánægju og vellíðan. Áður hafa sjónir íslenskrar rannsóknar 

beinst að félagastuðningi og streitu meðal lögreglumanna (Ríkislögreglustjórinn, 2011) en 

rannsakendur fundu enga aðra íslenska rannsókn um efnið. Í þessum kafla verða niðurstöður 

rannsóknarinnar dregnar saman og þær tengdar við fræðilegar heimildir og hugmyndafræði 

rannsóknarinnar. Skipulag kaflans verður í takt við niðurstöður rannsóknarinnar þar sem fjallað 

verður um viljann, frjálsræði og síðan um öryggi. Að auki verður komið inn á helstu takmarkanir 

rannsóknarinnar og hugmyndir að frekari rannsóknum á þessu sviði. 

Niðurstöður í ljósi fræða og ályktana 

Þegar helstu niðurstöður rannsóknarinnar eru teknar saman upplifa lögreglumenn starf sitt 

og starfsumhverfi jákvætt. Þegar tekið er mið af framangreindum niðurstöðum er mjög skýrt að 

viljinn sem drífur lögreglumenn til verka ýtti eindregið undir ánægju og vellíðan í starfi. 

Brennandi áhugi á því að gera gagn og bæta samfélagið var eldsneyti viljans sem og frjálsræðið 

sem starfið bauð upp á. Svipaðar niðurstöður fundu Walker (2008) og Anshel (2000) í 

rannsóknum sínum. Þeir tala um innri hvatningu sem samsvarar viljanum, einnig tala þeir um 

áhuga og að sjá ávinning af starfi sínu. Samhljómur var einnig við Líkanið um iðju mannsins. 

Lögreglumennirnir höfðu flestir áhuga á starfinu og öðru því tengdu s.s. tækjum, tólum og 

viðfangsefnum, þrátt fyrir krefjandi viðfangsefni og stundum erfiðar aðstæður. Gildi þeirra voru 

afar skýr, þeir vildu gera borgurunum gagn og þeir vildu betra samfélag. Lögreglumennirnir 

fundu fyrir svipaðri upplifun og norskir lögreglumenn tilgreina (Martinussen, Richardsen og 

Burke, 2007) að þeir finndu fyrir vaxandi virðingarleysi í samfélaginu en trúa ekki að það komi 

frá hjartanu. Rannsakendur telja að þessar viðhorfsbreytingar sem lögreglumennirnir upplifa sé 

hægt að yfirfæra út í samfélagið og velta fyrir sér hvort að bjargarleysi og reiði einstaklinga í 

garð stjórnvalda eftir efnahagshrun birtist sem vanvirðing við aðra. 

Símenntun var einnig áhrifaþáttur sem skipti máli í tengslum við ánægju og vellíðan að 

mati viðmælenda. Þátttakendur voru sammála um að mikilvægt væri að sækja námskeið til að 

viðhalda áhuga og auka þekkingu sína á nýmælum í starfi s.s nýjustu aðferðir við að tryggja 

öryggi. Auk þess ber rannsóknum saman við niðurstöðurnar um bættar aðferðir lögreglunnar, 

þeir öðlast aukna leikni í að beita fleiri aðferðum við erfiðar aðstæður og ráða þá um leið betur 

við starfið (Patterson, 2003). Samkvæmt líkaninu um iðju mannsins þá eru gamlar starfsvenjur 

sem byggja á vana sterkar og til að breyta þeim þarf að koma til innri ákvörðun eða 

utanaðkomandi áskorun (Kielhofner, 2008; Kielhofner o.fl.1999). Rannsakendum kom á óvart 

hversu lítið þátttakendur voru að nýta sér símenntun þar sem þeir telja hana mikilvæga en 

ástæðan er niðurskurð við embættin. Símenntun að mati rannsakenda er mikilvæg í ljósi þeirrar 

ábyrgðar sem fylgir starfinu þar sem lögreglumenn þurfa að hafa mikla kunnáttu um mörg 

málefni t.d. lög, reglugerðir og sýna hæfni í mannlegum samskiptum. 

Helsti ávinningur starfsins samkvæmt niðurstöðum rannsóknarinnar var að gera gagn og 

sjá samfélagsleg áhrif starfsins t.d. með fækkun á innbrotum, upprætingu fíkniefna og að hjálpa 

fólki í erfiðum aðstæðum. Þá nefndu þeir einnig að ákveðinn þroski og að fá að kynnast mörgum 

hliðum samfélagsins væri persónulegur ávinningur. Í rannsóknum kemur fram að það er minni 

hætta á kulnun í kjölfar streitu hjá lögreglumönnum sem hafa sjálfstraust og sjálfsöryggi því þeir 

hafa betri stjórn á starfsumhverfi sínu, þekkja þau bjargráð sem hægt er að nota til að takast á við 

streituvaldandi þætti og eru mun ánægðari í starfi (Martinussen, Richardsen og Burke, 2007). 

Aftur á móti var einkum einn þátttakandi sem upplifði starfsumhverfi sitt mjög neikvætt, hann 

átti erfitt með að sjá ávinning starfsins, en taldi sig samt vera að gera gagn. Hann var orðinn 

samdauna og þreyttur á starfinu. Samkvæmt þessu sjá rannsakendur merki kulnunar. Hann 

hlakkar ekki lengur til að fara í vinnuna, sér eftir að hafa valið þetta starf og á erfitt með að sjá 

ávinning. Hann var sá eini sem sýndi þessi merki. Ástæðan fyrir þessari líðan er sú að mati 

rannsakenda að hann er útbrunninn af miklu álagi og streitu, hann er í ákveðnu frumkvöðlastarfi 

og er að þróa sig áfram í því. Hann vinnur eftir eigin vaktakerfi sem byggir á viðfangsefnum á 

hverjum tíma, þannig vaktirnar geta orðið mjög langar og ekki alltaf fyrirséð hvenær þeim lýkur. 

Það sem heldur honum í starfinu er það frjálsræði sem gerir honum kleift að tengja áhugamálið 

starfinu og er það að hans mati eini ljósi punkturinn. 

Frjálsræði var áhrifaþáttur í umhverfi lögreglumanna sem ýtti undir ánægju og vellíðan 

eins og fram hefur komið. Það traust sem þeim er sýnt til að taka frumkvæði í starfi og vinna 

sjálfstætt er þeim hvatning. Sömu þættir hafa áhrif á starfsánægju bandarískra lögreglumanna 

(Johnson, 2012). Þetta er einnig samhljóma hugmyndafræðinni sem stýrir verkinu þar sem fram 

kemur að einstaklingar sem hafa trú á sér taka frekar frumkvæði og vinna sjálfstætt, en menning í 

umhverfinu þarf einnig að leyfa það (Moore-Corner, Kielhofner og Olson, 1997/2012). 

Lögreglumennirnir töldu kröfur starfsins almennt ekki óraunhæfar og gerðu þeir lítið úr 

kröfum til líkamlegs atgervis. Þó nefna nokkrir þátttakendur að það ýti undir öryggi í starfinu að 

vera í góðu formi og geta bakkað upp samstarfsfélaga sína. Allir lögreglumennirnir voru 

sammála um að mestar kröfur væru gerðar til andlegs atgervis, sérstaklega þegar tekist væri á við 

erfið málefni og rannsóknarvinnu tengda þeim. Vitrænar kröfur starfsins felast aðallega í þeirri 

kunnáttu sem lögreglumenn verða að hafa á lögum og reglugerðum. Þegar kemur að því að meta 

málefni eins og Johnson (2012) tilgreinir þá þurfa lögreglumenn oft að miðla á milli krafna 

samfélagsins þ.e. almennra borgara og þeirra lagaramma sem starfið setur þeim. Þeir þurfa að 

búa yfir ákveðinni hæfni í mannlegum samskiptum til að verða góðir lögreglumenn og ánægðir í 

starfi sínu. Líkanið um iðju mannsins setur líkamlegt og andlegt atgervi undir framkvæmdagetu 

og ásamt vanamynstri og vilja eru það þeir einstaklingsþættir sem hafa áhrif á framkvæmd 

iðjunnar. Það kom rannsakendum á óvart hversu lítið er gert úr kröfum um líkamlegt atgervi 

þegar komið er til starfa en á sama tíma telja lögreglumennirnir það mikilvægan þátt í starfinu að 

geta treyst á félagann og sjálfan sig þegar komið er í aðstæður. Árlegt þolpróf sem í boði er að 

þreyta er aldurstengd og valfrjálst. Rannsakendur telja að til að tryggja öryggi lögreglumanna og 

almennra borgara þá þurfi að sýna fram á þessa eiginleika og hæfni reglulega og því ætti prófið 

að vera skylda. Það er hvatning að fá ákveðinn bónus greiddan ef þeir standast prófið en 

rannsakendur velta fyrir sér hvort viðmið prófsins séu nægilega há þannig þau sýni fram á gott 

líkamlegt atgervi. 

Það vanamynstur sem lögreglumenn þróa með sér er háð því umhverfi sem þeir starfa í. 

Þegar lögreglumennirnir mæta á vakt vita þeir ekki hver viðfangsefnin eru fyrr en komið er í 

aðstæðurnar. Lögreglumennirnir töluðu um að þetta væri eitt af því skemmtilegasta við starfið en 

um leið krefjandi þar sem þeir gætu ekki undirbúið sig eða gert ráð fyrir útköllum. Fjölskyldur 

lögreglumannanna virðast hafa þróast með þeim í starfinu, vaktavinnan stjórnar fjölskyldulífinu 

og tilgreina þeir mismikla árekstra. En togstreita á milli hlutverka hefur sýnst hafa 

streituvaldandi áhrif (Howard, Donofrio og Bolse, 2004; Martinussen, Richardsen og Burke, 

2007). Vaktavinna var tilgreind sem ákveðið frelsi fyrir suma lögreglumenn, sérstaklega þá sem 

áttu uppkomin börn og gátu sinnt áhugamálum og daglegum verkum sínum þegar þeir voru í fríi 

meðan aðrir voru að vinna. Hluti hópsins horfði á vaktavinnu með öðrum augum, töldu hana ekki 

fjölskylduvæna, lýjandi og jafnvel valda verri líðan eða streitu. Sem er sama niðurstaða og kemur 

fram í rannsóknum, að vaktavinna getur verið streituþáttur og til lengri tíma leitt til kulnunar 

(Martinussen, Richardson og Burke, 2000; Johnson, 2012). 

Öryggi skiptir miklu máli varðandi ánægju og vellíðan í starfi. Það var sammerkt meðal 

allra lögreglumannanna að niðurskurður í fjárveitingum til löggæslu hafi bitnað mest á mannauði 

þeirra. Vaktir væru orðnar það undirmannaðar að það kæmi niður á öryggi þeirra, gæðum 

starfsins og þeir stæðu ekki undir þeim kröfum sem starfið gerði um frumkvæðisvinnu og 

þjónustu. Nokkrar rannsóknir sýna að krafa um yfirvinnu og óöryggi hafi áhrif á starfsánægju 

(Zhao, Thurman og He, 1999; Martinussen, Richardson og Burke, 2000). Þátttakendur 

rannsóknarinnar hafa áhyggjur af þessu ástandi og það veldur þeim streitu. Einn þátttakandi 

nefndi að öryggi lögreglumanna lægi ekki í tækjum og tólum til löggæslu heldur í mannafla 

þegar í aðstæður væri komið. Í undirmönnuninni væri það oft á þeirra eigin samvisku hvort þeir 

færu í útköll eða ekki, það væri ekki alltaf borgað fyrir bakvaktir og því engin skylda fyrir þá að 

fara í útkall, þetta ylli streitu og kvíða. Williams, Ciarrochi og Deane (2010) og Anshel (2000) 

eru á sama máli því þeir telja afar mikilvægt að manna vaktir til að lögreglan geti sinnt skyldum 

sínum við borgarana og einnig að þeir sjálfir njóti öryggis í starfi sínu. Í viðtölunum sáu 

rannsakendur nokkrum sinnum viðvörunarmerki um kulnun í starfi lögreglumanna sem rekja má 

til óbeinna áhrifa efnahagsástandsins í samfélaginu. Aukið álag er á vöktunum, þátttakendur 

tilgreina að þeir hafi þurft að bakka út úr aðstæðum og hætt rannsóknum vegna fjárskorts. Af 

þessu má leiða að ávinningur starfsins verður þeim ósýnilegri og tækifæri til að taka frumkvæði 

eða sýna sjálfstæði í vinnuni verða færri. Einnig má ætla að viðfangsefnin verði ekki eins 

fjölbreytt og álag aukist. Þegar dregur úr nokkrum helstu þáttum sem hafa ýtt undir ánægju og 

vellíðan í starfi má búast við leiða sem getur leitt til kulnunar og brotthvarfs úr starfinu. Þessi 

undirmönnun og skortur á kröfum um líkamlegt og andlegt atgervi veldur óöryggi hjá sumum 

lögreglumönnum. Það gefur auga leið að auka verður við mannafla lögreglunnar til að tryggja 

öryggi þeirra og vellíðan í starfi og gefa þeim kost á að sinna starfinu sem skyldi þannig að þeir 

geti sinnt lögbundinni þjónustu við almenna borgara. 

Upplifun lögreglumannanna á aðgengi að fatnaði var misjafn eftir kyni. Allar konurnar 

áttu erfiðara með að fá búnað sem passar og töldu það tengt karllægri menningu innan staðanna. 

En rannsóknir benda til að kyn og aðrir lýðfræðilegir þættir hafi ómarktæk áhrif á starfsánægju 

og vellíðan í starfi meðal lögreglumanna (Johnson, 2012; Zhao, Thurman og He; 1999). Þá var 

það sammerkt meðal lögreglumannanna að flestir töldu að endurnýjunar væri þörf á efnislegu 

umhverfi s.s tölvur, borð og stólar, en það skipti ekki miklu máli. Rannsakendur telja að efnislegt 

umhverfi hafi í raun engin áhrif á hvernig þeim líður í vinnunni, þó að Líkanið um iðju mannsins 

segir að efnislegt umhverfi ýmist léttir undir framkvæmd eða dregur úr henni (Kielhofner, 2008). 

Lögreglumennirnir virðast vera það meðvitaðir um niðurskurð að þeir gera ekki kröfur á úrbætur 

þó þeim finnist að það mætti laga ýmislegt s.s. nýja prentara og stóla.  

Lögreglumennirnir voru sammála um að sá góði starfsandi sem ríkti innan 

lögreglustöðvanna væri þeim afar dýrmætur. Hann ýtti undir traust meðal vinnufélaganna sem er 

mikilvægt í útkalli. Lögreglumennirnir nýttu sér almennt ekki þann félagastuðning sem komið 

var á fót 2007 í þeim tilgangi að draga úr streitu og bæta andlega heilsu. Svo virðist sem tengsl 

þeirra í mörgum tilfellum séu það náin að þeir vinni úr minni málum með umræðum sín á milli. 

Það voru einungis þrír þátttakendur sem höfðu að einhverju leyti nýtt sér þennan stuðning eða 

sérstaka áfallahjálp. Þetta er í samræmi við rannsókn frá 2011 þar sem einungis 16,9% karla 

höfðu nýtt sér þennan stuðning á móti 35% kvenna (Ríkislögreglustjórinn, 2011b). Eins og 

kemur fram í rannsókn Berg o.fl. (2005) eru konur viljugri til að leita sér aðstoðar við úrvinnslu 

erfiðra mála. Margar rannsóknir hafa sýnt fram á að mikilvægi þess að lögreglumenn nýti sér þau 

bjargráð sem þeim standa til boða þ.e. áfallahjálp, félagastuðning og gjörhygli til að halda heilsu 

(Williams, Ciarrochi og Deane; 2010; Martinussen, Richardsen og Burke, 2007; Karlsen, 

Dybdahl og Vittersø, 2006). Þegar rýnt er í niðurstöður rannsóknar Ríkislögreglustjórans (2011b) 

á félagastuðningi kemur í ljós að 64.8 % þátttakenda tilgreina mjög mikla ánægju eða frekar 

mikla ánægju með þjónustuna. Það virðist því vera að þrátt fyrir að fáir nýti þjónustuna eða 

koma sér ekki að því að nýta sér hana, þá vilja lögreglumenn hafa aðgang að henni ef þurfa 

þykir. Rannsakendur velta fyrir sér hvort þetta nýtingahlutfall gæti tengst karllægri menningu 

innan stöðvanna, þar sem ætlast er til að karlmenn kljást sjálfir og án utanaðkomandi aðstoðar 

við átakanlega atburði. En með auknu álagi vegna undirmönnunar á vöktum og harðnandi átaka í 

samfélaginu virðast lögreglumenn vilja fá skýrari ramma um úrvinnslu streitutengdra atburða.  

 

Takmarkanir og hagnýtt gildi rannsóknarinnar 

Helstu takmarkanir rannsóknarinnar eru að þátttakendur gegndu ólíkum stöðum innan 

lögreglunnar, en af þeim 11 sem viðtöl voru tekin við var einn héraðslögreglumaður, þrír 

rannsóknarlögreglumenn og sjö almennir lögreglumenn. Erfiðlega gekk að fá þátttakendur sem 

gegndu sömu stöðum, en það gerir það að verkum að lögð er meiri áhersla á það sem 

þátttakendur eiga sameiginlegt en það sem skilur þá að. Rannsakendur veltu einnig fyrir sér 

hversu vel þátttakendur endurspegluðu upplifun annarra lögreglumanna af starfsumhverfi sínu, 

en eins og vitað er þá geta niðurstöður í eigindlegum rannsóknum aðeins gefið til kynna upplifun 

eingöngu þeirra sem rætt var við en ekki annarra (Sigurlína Davísdóttir, 2003). Þrátt fyrir það og 

fjölda þátttakenda þá gefur hún innsýn í aðstæður lögreglunnar í dag og gefur hugmynd um ýmis 

atriði sem hafa áhrif á líðan og ánægju í starfi. Þótt hægt sé að velta upp spurningu um hvort 

þessir þátttakendur hafi meiri vilja en þeir sem ekki buðu sig fram, njóta betur frjálsræðis 

starfsins, eru öruggari með sig í starfi og séu þá ánægðari með starf sitt og starfsumhverfi en þeir 

sem ekki buðu sig fram, þá má búast við að þessar niðurstöður endurspegli upplifun hluta 

lögreglumanna. Annað sem æti takmarkað rannsóknina er að rannsakendur sem framkvæmdu 

þessa rannsókn eru að stíga sín fyrstu skref í rannsóknarvinnu. Þá vantar þjálfun í viðtalstækni og 

greiningarvinnu en það gæti haft áhrif á gæði rannsóknarinnar. Í heimildaleit fundust fáar 

rannsóknir um efnið og flestar heimildir orðnar nokkuð gamlar. Þrátt fyrir takmarkanir gefur 

rannsóknin mikilvægar upplýsingar sem nýtast við að varpa ljósi á upplifun lögreglumanna á 

starfi þeirra og starfsumhverfi, sérstaklega þar sem fjárveitingar til löggæslu hafa verið skornar 

verulega niður síðustu ár og afleiðingar þeirra ekki enn komnar að fullu í ljós. Niðurstöður koma 

frá þeim sem vinna verkin og eru nauðsynlegar til að hægt sé að vinna að forvörnum innan 

lögreglunnar og bæta umhverfið með því markmiði að draga úr veikindum og koma í veg fyrir að 

reyndir lögreglumenn fari snemma á eftirlaun. Þannig myndi lögreglan missa færa menn með 

reynslu. 

 

Framtíðarrannsóknir 

Við gerð þessara rannsóknar kviknuðu hugmyndir að frekari rannsóknum. Rannsakendur 

sjá fyrir sér að hægt væri að ná til fleiri lögreglumanna um allt land með spurningalista til að 

kanna upplifun þeirra á starfsumhverfi sínu, hvað dregur úr ánægju og hvað ýtir undir hana og 

hvernig bæta má umhverfið. Einnig væri nauðsynlegt að kanna betur hvort þau viðvörunarljós 

sem komu fram í þessari rannsókn séu í raun eingöngu viðvörunarljós eða hvort niðurskurður 

fjárveitinga sé farinn að hafa veruleg áhrif á starfsánægju og vellíðan lögreglumanna. Einnig 

væri fróðlegt að sjá hvernig megindlegar niðurstöður WEIS samsvara greiningu eigindlegu 

gagna þessarar rannsóknar.  

FYLGISKJAL A – UPPLÝSINGABRÉF 

Upplýsingabréf 
 

Áhrif starfsumhverfis á ánægju og vellíðan lögreglumanna 
 

Ágæti þátttakandi, 

Við undirritaðar erum að vinna að rannsókn sem er hluti af lokaverkefni okkar í iðjuþjálfunarfræði til B.Sc gráðu við Háskólann á 

Akureyri. Auk þess er rannsóknin hluti af stærri rannsókn leiðbeinenda okkar Kristjönu Fenger á starfsumhverfi ólíkra stétta. 

Tilgangur rannsóknar okkar er að kanna áhrif starfsumhverfis lögreglumanna á ánægju og vellíðan þeirra í starfi. Þessa þekkingu 

má nýta til að bæta starfsumhverfi lögreglumanna og þá þjónustu sem þeir telja sig þurfa. 

Val á þátttakendum miðast við að aðalstarf þeirra sé almennt lögreglustarf á höfuðborgarsvæðinu eða Norðurlandi Eystra. Haft 

var samband við einn lögreglumann sem var kunnugur einum rannsakanda. Sá lögreglumaður hafði aftur samband við aðra sem 

hann þekkti. Hann fékk vilyrði þeirra til þátttöku í rannsókninni og leyfi til að gefa undirrituðum upp nafn og símanúmer 

viðkomandi 

Í febrúar og mars 2013 munu undirritaðar hafa samband við þig til að ákveða stað og stund viðtals að þínum hentugleika. Viðtalið 

tekur um eina klukkustund, en það verður hljóðritað og síðar afritað orðrétt og öll persónueinkenni þátttakenda máð út. Að því 

loknu verður hljóðritunum eytt. Gögnin verða síðan greind með markmið verkefnisins í huga.  

Þátttakanda er frjálst að hafna eða hætta þátttöku í rannsókninni hvenær sem er án útskýringa og nokkurra eftirmála. Þátttakandi 

mun ekki hagnast beint af rannsókninni en henni er ætlað að varpa ljósi á áhrif starfsumhverfis á starfsánægju lögreglumanna þ.e. 

hvaða umhverfisþættir það eru sem ýta undir og/eða draga úr vellíðan og ánægju í starfi.  

Rannsóknin hefur verið tilkynnt til Persónuverndar. Fyllsta trúnaðar verður gætt varðandi allar upplýsingar sem verður aflað í 

rannsókninni. Nafn þitt og kennitala kemur hvergi fram, hvorki í munnlegum eða skriflegum gögnum rannsóknarinnar. Farið 

verður með persónuupplýsingar og skráningu þeirra í samræmi við lög nr. 77/2000 um persónuvernd og meðferð 

persónuupplýsinga.  

 
Virðingafyllst 

 
Árný Berglind Hersteinsdóttir Sími 694-5677 netfang ha090328@unak.is 

Hulda Jónasdóttir Sími 849-8340 netfang: ha090342@unak.is 

Lena Rut Olsen Sími 845-3494 netfang: ha060249@unak.is 

 
 

Ábyrgðarmaður: Kristjana Fenger, Lektor á heilbrigðisvísindasviði Háskólans á Akureyri. Sími. 863-3763 og netfang: 
kfenger@unak.is 

FYLGISKJAL B – UPPLÝST SAMÞYKKI 

 

Upplýst samþykki 

Áhrif starfsumhverfis á ánægju og vellíðan lögreglumanna 

 

Undirskrift mín á þessu blaði staðfestir að ég hef fengið upplýsingar um rannsóknina „Áhrif starfsumhverfis á 

ánægju og vellíðan lögreglumanna“ og er samþykk(ur) því að taka þátt í henni. 

Ég hef undir höndum kynningarbréf þar sem fram koma upplýsingar um rannsóknina og framkvæmd hennar og mér 

er það ljóst að ég get hafnað eða hætt þátttöku í rannsókninni hvenær sem er án útskýringa og nokkurra eftirmála 

 

 

______________                                                                                                                 _______________________ 

Dagsetning                                                                                                                                   Undirskrift þátttakanda 

 

Ég undirrituð staðfesti hér með að ég hef upplýst ofangreindan þátttakanda um tilgang og eðli rannsóknarinnar 

"Áhrif starfsumhverfis á ánægju og vellíðan lögreglumanna“ í samræmi við lög og reglur um vísindarannsóknir á 

heilbrigðissviði. 

 

________________________ 

Undirskrift rannsakanda 

FYLGISKJAL C – VIÐTALSRAMMI

